
Júlí 2010 CQ TF Rit félagsins 

Íslenskir radíóamatörar 

Meðal efnis: 

• Frá aðalfundi 
ÍRA 2010 

• Lög ÍRA 

• Reglur 
útileikanna 2010 

• Helstu keppnir 
haustsins 

Á næstunni: 

• Útileikar ÍRA um 
verslunarmanna-
helgina 31. júlí til 
2. ágúst 

• Skil logga úr úti-
leikum 31. ágúst 

• SARTG RTTY 
keppnin 
21.-22. ágúst 

• SAC CW 
keppnin 
18.-19. sept. 

• SAC SSB 
keppnin 
9.-10. október 

• CQ WW SSB 
keppnin 
30.-31. október 

• Skilafrestur efnis 
í októberblað 
CQ TF er 
19. september 

Nýkjörin stjórn ÍRA mætir við félagsheimilið á fyrsta fund sinn, 1. júní 2010.  
Frá vinstri:  Jón Ingvar Óskarsson, TF1JI; Kjartan H. Bjarnason, TF3BJ; Sveinn 
Bragi Sveinsson, TF3SNN; Gísli G. Ófeigsson, TF3G; Jónas Bjarnason, TF2JB; 
Sæmundur Þorsteinsson, TF3UA og Erling Guðnason, TF3EE. 

Aðalfundur ÍRA fór fram 22. maí sl.  

á Hotel Radisson Blu, sem flestir 

þekkja betur sem Hótel Sögu.  Sér-

staklega var vandað til undirbúnings 

og umgjörðar aðalfundarins, þar 

sem fundarmenn fengu afhentan 

vandaðan aðalfundarpakka með 

gögnum um fundinn og starfsemi 

félagsins. 

Stór hluti stjórnar gaf kost á sér til 

endurkjörs og heldur áfram störfum, 

ásamt nýjum stjórnarmönnum sem 

bætast í hópinn.  Formaður 

félagsins, Jónas Bjarnason, TF2JB, 

var jafnframt endurkjörinn. 

Árlegir útileikar fara fram um nk. 

verslunarmannahelgi.  Enn er kallað 

eftir áhugasömum félögum til að 

annast stigagjöf og umsjón, en 

þangað til “ráðið verður í starfið” 

halda þeir Kiddi, TF3KX, og Billi, 

TF5B, utan um verkefnið.  Útileik-

arnir eru frábært tækifæri til að 

sameina amatör radíó og ferðalög 

um landið.  Þá er minnt á hina ár-

legu vita- og vitaskipahelgi. 

Með haustinu eru haldnar fjölmargar 

radíókeppnir og ekki er seinna 

vænna að gera tæki og loftnet klár 

fyrir keppnirnar.  Sérstaklega er 

bent á “skandinavísku” keppnirnar, 

SARTG (RTTY) og SAC (CW og SSB), 

þar sem alltaf er gaman að fá góða 

þátttöku frá Íslandi. 

Vel hefur verið unnið að uppbygg-

ingu félagsstöðvarinnar okkar, 

TF3IRA, á sl. ári og þar er orðin 

fyrsta flokks og aðlaðandi aðstaða til 

keppnisþátttöku fyrir einstaklinga 

eða hópa innan félagsins.  Félagar 

eru hvattir til að virkja klúbbstöðina í 

þeim viðburðum sem eru fram-

undan. 

Félagið 
Íslenskir radíóamatörar 
Félagið Íslenskir radíóamatörar, ÍRA, var stofnað 
þann 14. ágúst árið 1946.  Félagið er landsfélag 
radíóamatöra á Íslandi og hefur formlegt samstarf 
við Póst‑ og fjarskiptastofnun um málefni radíó-
amatörahreyfingarinnar hér á landi.  Þá er ÍRA félagi 
í alþjóðasamtökum radíóamatöra, IARU (Region 1), 
og samtökum norrænna radíóamatöra, NRAU. 

Félagsfundir ÍRA eru einu sinni í viku, á fimmtudags-
kvöldum kl. 20:00, og eru allir þeir sem hafa áhuga 
á amatörradíói boðnir velkomnir.  Félagið er til húsa 
við Skeljanes í Skerjafirðinum í Reykjavík og þar er 
einnig radíóstöð félagsins, TF3IRA. 
Staðsetning hússins er 64°07’33’’N, 21°56’58’’V. 
“Maidenhead grid” staðsetningin er HP94ad. 
Leið 12 hjá Strætó hefur endastöð við húsið. 

 
______________________________________ 

Stjórn ÍRA starfsárið 2010‑2011 skipa: 

Formaður: Jónas Bjarnason TF2JB 
Varaform.: Erling Guðnason TF3EE 
Ritari: Sæmundur Þorsteinsson TF3UA 
Gjaldkeri: Gísli G. Ófeigsson TF3G 
Meðstj.: Sveinn Bragi Sveinsson TF3SNN 
Varamaður: Jón Ingvar Óskarsson TF1JI 
Varamaður: Kjartan H. Bjarnason TF3BJ 
______________________________________ 

Öll bréf til ÍRA og QSL kort til safnsendinga (QSL 
bureau) sendist á póstfang ÍRA: 

Íslenskir radíóamatörar 
Pósthólf 1058 
121 Reykjavík 

ira@ira.is   -   www.ira.is 
______________________________________ 

 
CQ TF er félagsrit ÍRA og hóf blaðið göngu sína árið 
1964.  Heiti blaðsins er fengið úr fjarskiptamáli 
radíóamatöra og útleggst sem “kall til allra íslenskra 
radíóamatörstöðva”.  Megintilgangur CQ TF er að 
vera umræðuvettvangur og upplýsingamiðill ÍRA, 
samhliða wiki‑vefsíðum félagsins. 

Blaðið er að jafnaði gefið út 4 sinnum á ári, í janúar, 
apríl, júlí og október.  Blaðið er birt á spjallvef ÍRA 
sem pdf‑skjal og að auki prentað og dreift til þeirra 
félagsmanna sem þess óska. 

Ritstjóri og ábyrgðarmaður CQ TF er 
Kristinn Andersen, TF3KX. 
Netfang:  cqtf@ira.is 
GSM: 825-8130 

Efnisyfirlit 

Ritstjóraspjall ................................................. 3 

Frá formanni .................................................. 3 

Frá “pile-up” keppni á aðalfundi ÍRA .................. 8 

Aðalfundur ÍRA 2010 ....................................... 9 

Lög ÍRA samþykkt á aðalfundi 22. maí 2010 ..... 13 

Útileikarnir 2010 ........................................... 15 

EME radíósambönd fljótlega á 6m? .................. 17 

Bókahorn CQ TF ........................................... 18 

DX hornið .................................................... 19 

Fundargerðir stjórnar ÍRA .............................. 21 

Helstu keppnir í júlí til október 2010 ................ 23 

Hvað er amatör radíó? 
Radíóamatörar eru þeir sem standast próf og fá leyfi 
hjá yfirvöldum í hverju landi til þess að stunda fjar-

skipti og hanna og smíða búnað til þeirra.  Hér er því 
ekki eingöngu um áhugamenn um fjarskipti að 
ræða, heldur virka þátttakendur sem leggja stund á 

fjarskiptin og í því liggur munurinn á “áhugamanni” 
og “amatör”.  Amatörum er úthlutað alþjóðlegum 
kallmerkjum sem þeir auðkenna sig með í fjar-
skiptum og hefjast íslensk kallmerki á bókstöfunum 

TF. 

Amatör radíó á sér fjölmargar hliðar.  Tækni fjar-
skiptanna höfðar til margra, s.s. hönnun og gerð 

senditækja, móttakara og loftneta, en radíóamatörar 
hafa víða komið við sögu í þróun fjarskiptatækn-
innar.  Notaðar eru ýmsar aðferðir við fjarskiptin, 
s.s. tal, mors, myndsendingar og stafrænar 

mótunaraðferðir.  Sumir státa af fjarskiptum 
kringum jarðkringluna með einföldum heima-
smíðuðum tækjum og sáralitlu afli úr vasaljósaraf-
hlöðum, meðan aðrir leggja metnað í öfluga senda 

og loftnet og ná árangri í alþjóðlegum keppnum 
amatöra.  Radíóamatörar hafa hannað og smíðað 
gervihnetti sem endurvarpa sendingum milli landa 

og enn aðrir nota yfirborð tunglsins til að spegla 
radíó-sendingum til fjarlægra heimshluta. 

Þekking radíóamatöra á tækni og nýtingu skilyrða í 
háloftunum til fjarskipta er ómetanleg auðlind og 

hefur oft skipt sköpum í neyðartilvikum þegar hefð-
bundin fjarskiptakerfi hafa brugðist. 

Jónas Bjarnason, TF2JB 

Frá formanni 

Ég vil byrja á að þakka fyrir stuðn-
inginn og kjör í embætti formanns á 
aðalfundi Í.R.A. þann 22. maí s.l. 
Fundurinn var vel sóttur og voru 
fundarmenn alls 24 talsins [eða 12% 
félagsmanna], sem er sami fjöldi og 
mætti á aðalfundinn í fyrra (2009) 
sem þá var metaðsókn. Mér fannst 
góður andi og félagsleg samheldni 
einkenna fundinn auk væntinga til 
framtíðarinnar. Sú nýjung var inn-
leidd að þessu sinni, að halda aðal-
fundinn í einum af fundarsölum Hótel 
Sögu í Reykjavík. Mér heyrist menn 
almennt sammála um að vel hafi til 
tekist og tel því miklar líkur á að 
skoðað verði að halda aðalfund 
næsta árs einnig utan félagsað-
stöðunnar. 

Á fundinum lagði formaður fram 
skýrslu um starfsemi félagsins 2009-
2010 og gjaldkeri lagði fram árs-
reikning fyrir rekstrarárið 2009-
2010, auk þess sem einstakir 
embættismenn gerðu grein fyrir 
sínum störfum. Framlögð skýrsla um 
starfsemi félagsins er mun ítarlegri 
en áður hefur sést í félaginu. Hún er 
alls 68 blaðsíður að stærð, með við-
aukum. Hugmyndin að baki 
skýrslunnar, var að draga saman á 
einn stað það markverðasta sem 
gerst hefur í félaginu á starfstímabil-
inu þannig að veita megi heildaryfir-

sýn yfir starfsárið. Ársskýrslan 2009-
2010 skiptist í eftirfarandi kafla: (1) 
Stjórn, embættismenn og fundir; (2) 
Félagsaðstaðan við Skeljanes; (3) 
Vetrardagskrá 2009-2010; (4) Út-
gáfumál; (5) TF útileikar og vita- og 
vitaskipahelgin 2009; (6) Námskeið 
til amatörprófs á vegum Í.R.A.; (7) 
Ný tíðnisvið 2010: 500 kHz og 70-
70 MHz; (8) Ný gögn til félags-
manna; (9) Viðurkenningarskjöl frá 
ARRL og CQ; og (10) Talstöðvasafn 
Sigga Harðar, TF3WS. Í Viðauka-A 

eru síðan birtar fundargerðir 
stjórnarinnar á starfsárinu og í Við-
auka-B eru birt helstu skjöl er varða 
nýjungar í félagsstarfinu á starfsár-
inu. Skýrslan er varðveitt á heima-
síðu félagsins, www.ira.is. Hana má 
sækja með því að fara undir "veftré 
og leit" og velja Félagið og síðan 
undirsíðuna Aðalfundur 2010. Taka-
markað magn er til útprentað í svart/
hvítu og geta menn snúið sér til 
undirritaðs óski þeir eftir að fá eintak 
sent í pósti.  

Hluti af gögnum sem lögð voru fram á aðalfundi Í.R.A. 2010. Ljósm.: TF2JB. 

Kristinn Andersen, TF3KX 

Ritstjóraspjall 

Aðalfundi ÍRA er lokið og formanni, 
ásamt nýkjörinni stjórn, er óskað 
velfarnaðar í störfum fyrir félagið. 

Á þessum sumardögum er minnt á 
hina árlegu útileika, sem fara fram 
um verzlunarmannahelgina, og svo 
vita- og vitaskipahelgina sem verður 
síðar í ágúst.  Nánari tilkynningar um 
þessa viðburði og aðra verða settar á 

vefsvæði félagsins eftir því sem 
tilefni verða til. 

Að þessu sinni sleppi ég sérstakri 
forútgáfu og þetta verður því endan-
leg útgáfa blaðsins.  Næsta hefti CQ 
TF kemur út í október og þar verður 
væntanlega greint frá niðurstöðum 
útileika og vel væri þegið að fá frá-
sagnir og myndefni frá félags-

mönnum og afrekum þeirra yfir 
sumarmánuðina.  Nýtt netfang fyrir 
efni í blaðið er 
cqtf@ira.is, en um sinn mun ég þó 
fylgjast með pósti í gamla netfangið.  
Skilafrestur efnis fyrir næsta blað er 
sunnudaginn 19. september.  Njótið 
sumarsins! 

73 — Kiddi, TF3KX 

Embætti Nafn / kallmerki Leyfisbréf nr. 

S T J Ó R N  

Formaður Jónas Bjarnason, TF2JB    80 

Varaformaður Erling Guðnason, TF3EE  187 

Ritari Sæmundur Þorsteinsson, TF3UA    90 

Gjaldkeri Gísli G. Ófeigsson, TF3G 105 

Meðstjórnandi Sveinn Bragi Sveinsson, TF3SNN  265 

Varastjórn Jón Ingvar Óskarsson, TF1JI  173 

Varastjórn Kjartan H. Bjarnason, TF3BJ  100 

A Ð R I R  E M B Æ T T I S M E N N  

Spjaldskrárritari Sveinn Bragi Sveinsson, TF3SNN  265 

Ritstjóri CQ TF Kristinn Andersen, TF3KX    91 

www.ira.is, ritstjóri vefmiðla Sveinn Bragi Sveinsson, TF3SNN  265 

Rekstrarstjóri vefmiðla 1) Sveinn Bragi Sveinsson, TF3SNN  265 

QSL Manager; útsend kort Guðmundur Sveinsson, TF3SG  315 

QSL Manager; innkomin kort Bjarni Sverrisson, TF3GB  180 

Awards Manager Brynjólfur Jónsson, TF5B  125 

Neyðarfjarskiptastjóri Jón Þóroddur Jónsson, TF3JA    46 

Umsjónarmaður endurvarpa Guðmundur Sigurðsson, TF3GS  251 

Umsjónarmaður endurvarpa Sigurður Harðarson, TF3WS 218 

Stöðvarstjóri TF3IRA Sveinn Bragi Sveinsson, TF3SNN  265 

Skólastjóri námskeiða Hrafnkell Eiríksson, TF3HR  249 

IARU tengiliður Kristján Benediktsson, TF3KB    41 

PFS tengiliður Jónas Bjarnason, TF3JB    80 

TF útileikar, formaður Kristinn Andersen, TF3KX    91 

TF útileikar Brynjólfur Jónsson, TF5B  125 

Prófnefnd, formaður Vilhjálmur Þór Kjartansson, TF3DX    44 

Prófnefnd Kristján Benediktsson, TF3KB    41 

Prófnefnd Kristinn Andersen, TF3KX    91 

Prófnefnd Vilhjálmur Ívar Sigurjónsson, TF3VS 235 

Prófnefnd Sigurður Smári Hreinsson, TF8SM 196 

Skoðunarmaður reikninga Óskar Sverrisson, TF3DC   99 

Skoðunarmaður reikninga Haukur Konráðsson, TF3HK 215 

Skoðunarmaður reikninga, til vara Vilhjálmur Ívar Sigurjónsson, TF3VS 235 
1) Nýtt embætti 1.6.2010. 

 

Ný framsetning á ársreikningi 
félagsins var kynnt á aðalfundinum. 
Ársreikningur félagsins fyrir 
rekstrarárið 1. apríl 2009 til 31. 
mars 2010 er ítarlegar sundur-
greindur en áður hefur sést og er 9 
blaðsíður að stærð. Hann skiptist í 
eftirfarandi: (1) Inngangur og á-
ritun stjórnar; (2) Áritun skoðunar-
manna; (3) Rekstrarreikningur; (4) 
Efnahagsreikningur; (5) Sjóðs-
streymi; (6) Skýringar; og (7) 

Sundurliðanir. Ársreikningurinn er 
varðveittur á heimasíðu félagsins 
og gilda sömu leiðbeiningar um 
hvernig má nálgast hann og um 
ársskýrsluna hér að ofan. Taka-
markað magn er til útprentað af 
ársreikningnum og geta menn 
snúið sér til undirritaðs óski þeir 
eftir að fá eintak sent í pósti. 
Nánari upplýsingar af aðalfundinum 
koma fram í fundargerð hans sem 
er birt annars staðar í blaðinu. 

Fyrsti stjórnarfundur nýrrar stjórnar 
var haldinn 1. júní s.l. Á fundinum 
skipti stjórn m.a. með sér verkum, 
auk þess sem gengið var frá skipan 
embættismanna. Sjá upplýsingar í 
meðfylgjandi töflu. 

Í frábæru sumarveðri þann 2. júní 
s.l. mætti hópur röskra manna 
undir stjórn Sveins Braga Sveins-
sonar, TF3SNN í Skeljanesið þar 
sem sett voru upp VHF og UHF Yagi 



3. tbl.—júlí 2010 5 CQ TF 

loftnet félagsins. Auk Sveins, komu 
þeir Jón Ingvar Óskarsson, TF1JI; 
Erling Guðnason, TF3EE; og Krist-
inn Andersen, TF3KX á staðinn. 
Sveinn Bragi og Jón Ingvar höfðu 
áður undirbúið verkefnið (ásamt 
fleirum) með smíði sérstakra loft-
netsfestinga, samsetningarvinnu 
loftneta, formagnara og rótors. 

Loftnetin eru frá framleiðandanum 
M2 og eru hringpóluð Yagi loftnet. 
VHF netið er 14 stika með 10.2 
dBdc ávinning, af gerðinni af 2MCP-
14. UHF loftnetið er 30 stika með 
14.15 dBdc ávinning, af gerðinni af 
436CP30. Notaður er sambyggður 
rótor fyrir lóðréttar/láréttar loft-
netastillingar. Hann er frá Yaesu og 
er af gerðinni G-5400B. Með  
rótornum fylgir fjölstillikassi 
(Elevation Azimuth Dual Controller) 
sem má tengja við og stýra með 
tölvu í fjarskiptaherberginu. Kjartan 
H. Bjarnason, TF3BJ, lánar félaginu 
rótorinn.  

Loks má geta VHF og UHF for-
magnaranna, sem eru frá SSB-
Electronic í Þýskalandi. Mögnun er 
20 dB m.v. 0,8 dB suðhlutfall á VHF 
og 20 dB m.v. 0,9 dB suðhlutfall á 

UHF. Nýju VHF/UHF loftnetin eru 
hugsuð til að byrja með til fjar-
skipta gegnum gervitungl radíó-
amatöra. Kenwood TS-2000 stöð 
félagsins verður notuð, en hún 
getur gefið út 100 W á 144-
146 MHz og 50 W á 430-440 MHz. 

STARFSÁÆTLUN 2010-2011 

Hér á eftir verður stuttlega farið yfir 
meginatriði í starfsáætlun félagsins 
2010-2011, utan vetrardagskrár 
sem verður til kynningar í næsta 
tölublaði CQ TF. Áætlunin er alls í 

Frá uppsetningu VHF/UHF loftneta félagsins þann 2. júní s.l. Frá vinstri: TF3KX, TF3SNN, TF3EE og TF1JI. 
Ljósm.: TF3LMN. 

QSL hluti sameiginlegs rýmis fyrir QSL þjónustu og smíðaaðstöðu. 
Ljósmynd: TF5B. 



CQ TF 6 3. tbl.—júlí 2010 

níu liðum og varðar félagsað-
stöðuna, samskiptin útávið, 
embætti keppnisstjóra, námskeiða-
hald, tíðnimál, endurvarpa, stöðu-
próf í viðtöku morsmerkja, miðla 
félagsins á rafrænu formi og félags-
blaðið CQ TF. Áætlunin er lögð fram 
með fyrirvara um formlega stað-
festingu á næsta fundi stjórnar. 

1. Félagsaðstaða Í.R.A. 

Þungamiðjan í starfi félagsins er 
rekstur félagsaðstöðunnar í Skelja-
nesi. Hún er okkur mikilvæg vegna 
þjónustu við félagsmenn. Húsnæðið 
skiptist í fjóra hluta: Samkomusal á 
fyrstu hæð, fjarskiptaherbergi fyrir 
félagsstöðina TF3IRA og smíða- og 
QSL aðstöðu á efri hæð, auk 
geymsluherbergis í kjallara.   

Samkomusalur á 1. hæð var 
málaður í fyrra og myndir úr starf-
inu sem hanga á veggjum endur-
nýjaðar, auk þess sem breyting var 
gerð á uppröðun húsgagna. Eftir er 
að endurbæta og auðvelda að-
göngu að tímarita- og bókaeign 
félagsins sem þar er vistuð að 
hluta. Til skoðunar er einnig hug-
mynd þess efnis, að koma fyrir 
glerskáp í salnum þar sem stilla má 
upp ýmsum eldri sendi-/viðtækjum 
og aukahlutum í eigu félagsins sem 
nú eru varðveittir í geymslu í 
kjallaraherbergi. 

Fjarskiptaherbergi félagsins á efri 
hæð er nánast fullbúið eftir gagn-
gerar endurbætur í fyrra. Eftir er þó 

að endurnýja og lagfæra fáein atriði 
er varða stöðvarnar sjálfar og 
einnig, að ganga frá gluggatjöldum 
og endurnýja stóla við fjarskipta-
borð. Þá er stefnt að því að ljúka 
hið allra fyrsta við lagningu kapla 
fyrir VHF/UHF Yagi loftnetin og for-
magnarana (sem sett voru upp 
þann 2. júní s.l.). Kaplarnir verða 
tengdir við Kenwood TS-2000 
stöðina og Yaesu fjölstillið 
(Elevation Azimuth Dual Controller) 
fyrir G-5400B rótorinn. Í framhaldi 
verður sett tenging við Dell 
tölvuna, m.a. vegna notkunar 
sérstaks tölvuforrits sem kemur til 
með að stýra Yagi loftnetunum yfir 
sjóndeildarhringinn samkvæmt 
hámarksgildi móttekins merkis frá 
viðkomandi gervitungli. Hvað önnur 
loftnet áhrærir, er hugmyndin að 
setja upp loftnet fyrir 160 metrana 
fyrir veturinn og [helst] að bæta 
núverandi loftnet á 80 metrunum. 
Til athugunar er, að TF3IRA verði 
QRV bæði á 500 kHz og 70 MHz. Í 
því sambandi verður sérstaklega 
skoðað, hvort sé raunhæft (vegna 
nálægðar við flugvöllinn) að setja 
upp radíóvita á 70 MHz. Loks má 
nefna, að fljótlega verður sótt um 
helstu viðurkenningarskjöl radíó-
amatöra fyrir stöðina til uppheng-
ingar í fjarskiptaherberginu, þar 
sem flokkun á kortaeign félagsins 
er lokið. Sameiginleg aðstaða fyrir 
smíðaaðstöðu og QSL þjónustu 
félagsins á 2. hæð verður tekin í 
gegn í sumar. Herbergið verður 

endurskipulagt og gengið frá upp-
setningu mælitækja og verkfæra í 
smíðaaðstöðu. QSL skápur verður 
málaður og endurmerktur og komið 
upp sérstakri aðstöðu fyrir QSL 
stjóra. Markmiðið er að gera 
herbergið aðgengilegt og þægilegt 
til framangreindra nota. 

2. Samskipti Í.R.A. útávið 

Á starfsárinu verður fylgt óbreyttri 
stefnu í samskiptum við Póst- og 
fjarskiptastofnun, sem hafa verið á 
faglegum nótum og ánægjuleg. Það 
sama má segja um samskiptin við 
IARU og Svæði 1 og 2. Þá verða 
áfram þróuð persónuleg samskipti 
við stjórnarmenn og starfsfólk 
landsfélaganna á Norðurlöndunum, 
en rifja má upp heimsókn varafor-
manns NRRL til félagsins í 
september s.l., auk heimsóknar 
formanns til SRAL í októbermánuði. 
Jafnframt má nefna persónuleg 
sambönd við stjórnarmenn í EDR 
og SSA, m.a. í tengslum við um-
sókn Í.R.A. um auknar heimildir á 
5 MHz bandinu. Lykilmaður 
félagsins í tengslum útávið er Krist-
ján Benediktsson, TF3KB sem 
gegnir embætti IARU tengils 

Frá prófi Póst- og fjarskiptastofnunar til amatörréttinda sem haldið var 23. janúar s.l. í Flensborgarskóla í Hafnar-
firði. Alls sat 21 nemandi prófið.  

félagsins. 

3. Embætti keppnisstjóra Í.R.A. 

Í tengslum við markvissa uppbygg-
ingu félagsstöðvarinnar hafa á ný 
myndast forsendur til að skipa í 
embætti keppnisstjóra Í.R.A. Það er 
skoðun stjórnar félagsins að stefna 
eigi markvisst að þátttöku félags-
stöðvarinnar í helstu alþjóðlegum 
keppnum radíóamatöra. Það verður 
best gert með því að keppnismál 
félagsins verði í höndum áhuga-
sams og hæfs einstaklings. Hug-
myndin er, að keppnisstjóri standi 
m.a. fyrir sérstöku kynningarkvöldi 
um alþjóðlegar keppnir (á vetrar-
dagskrá). 

4. Námskeið 

Námskeiðahald til amatörprófs 
hefur ávallt tilheyrt kjarnastarfsemi 
félagsins og mun svo verða áfram í 
góðri samvinnu við prófnefnd 
félagsins og skólastjóra námskeiða 
til amatörréttinda. Tvö próf voru 
haldin á síðasta starfstímabili og 
náðu 26 nemendur fullnægjandi 
árangri, þ.e. 9 til N-prófs og 17 til 
G-prófs. Stefnt er að námskeiða-
haldi í lok septembermánaðar. 

(a) Morsnámskeið. Félagið mun 
efna til morsnámskeiðs fyrir byrj-
endur eftir áramót. Um verður að 
ræða 10 vikna námskeið þar sem 
hist verður í félagsaðstöðunni 
tvisvar í viku. Miðað er við að menn 
geti tekið á móti 35 stafa hraða á 
mínútu (sambærilegt við 7 orð) 
eftir að hafa setið námskeiðið.   

(b) Keppnisforrit. Keppnisforritið 
„Win-test“ verður til kynningar og 
notkun þess verður kennd í vetur. 
Um er að ræða hraðnámskeið. 
Aðeins komast tiltölulega fáir þátt-
takendur að hverju sinni, en leyfis-
hafar læra m.a. notkun þess með 
því að fara í loftið. Til að byrja með 
er stefnt að þremur námskeiðum; 
það fyrsta verður í boði í lok 
september. 

(c) Dagbókarforrit. Radíódagbókar-
forritið „Ham Radio Deluxe“ verður 
til kynningar og notkun þess verður 
kennd í vetur. Um er að ræða hrað-
námskeið. Aðeins komast tiltölulega 
fáir þátttakendur að hverju sinni, 
en leyfishafar læra notkun HRD 
m.a. með því að fara í loftið. Aðrir 
möguleikar forritsins verða jafn-

framt kynntir. Til að byrja með 
verða verða þrjú námskeið í boði. 
Tímasetningar verða auglýstar 
þegar nær dregur. 

(d) Fjarskipti um gervitungl. Í 
vetrarbyrjun (á vetrardagskrá) 
verður haldið sérstakt kynningar-
kvöld um fjarskipti um gervitungl 
radíóamatöra. Í framhaldi verður 
boðið upp á stutt  kynningar-
námskeið um fjarskiptin sjálf þar 
sem leyfishafar fara m.a. í loftið frá 
TF3IRA og hafa sambönd gegnum 
gervitungl. Miðað er við tiltölulega 
fáa þátttakendur hverju sinni. Til að 
byrja með verða þrjú námskeið í 
boði, það fyrsta í nóvember. 

5. Tíðnimál 

Heimildir Póst- og fjarskipta-
stofnunar um tímabundinn aðgang 
íslenskra leyfishafa að 500 kHz og 
70 MHz böndunum, sem fengust 
þann 19. febrúar s.l., munu renna 
út um áramót. Félagið mun beita 
sér fyrir framlengingu heimildanna 
og leita eftir útvíkkun þeirra. Í 
annan stað verður leitast við að 
stuðla að jákvæðri afgreiðslu PFS á 
beiðni félagsins um aukið tíðnisvið 
[innan tímabundinnar heimildar] er 
snertir aðgang að 5 MHz bandinu 
sem hefur verið til skoðunar innan 
stofnunarinnar frá 13. janúar s.l. 
Núverandi heimild á 5 MHz (sem 
var til þriggja ára) mun renna út 
um áramót líkt og heimildirnar fyrir 
500 kHz og 70 MHz böndin. Þá 
verður unnið að því að fá auknar 
aflheimildir í 1850-2000 kHz tíðni-
sviðinu, fyrir stöðvar sem taka þátt 
í alþjóðlegum keppnum á 160 
metra bandinu. 

6. Endurvarpar 

Framundan er að taka til um-
fjöllunar og vinna stefnumörkun 
hvað varðar rekstur og staðsetn-
ingu endurvarpsstöðva félagsins á 
metrabylgjunni. Í þessu sambandi 
má nefna, að enn óljóst með stöðu 
endurvarpa sem staðsettur er á 
Gagnheiði og Almannavarnir ríkisins 
afhentu félaginu að gjöf, sbr. upp-
lýsingar Haraldar Þórðarsonar, TF3-
HP á aðalfundi félagsins í fyrra 
(2009). Í annan stað hafa APRS 
mál ekki gengið fram, en félaginu 
var heimilað að koma slíkum sendi 
fyrir í aðstöðu Flugstoða (nú Isavia) 
í Bláfjöllum í fyrra. Loks hafa bilanir 
hrjáð TF1RPB (í Bláfjöllum), auk 

þess sem loftnet við TF1RPE (á 
fjallinu Búrfelli) er laskað eftir 
veturinn. Á hinn bóginn hefur vel 
gengið með TF3RPC. Stöðin fékk 
nýtt QTH við Austurbrún í Reykjavík 
þann 7. janúar s.l. og nýja tíðni, 
144.775 MHz. Framundan er að 
setja upp nýtt loftnet í stað bráða-
birgðanets sem tengt var við 
stöðina eftir flutninginn. Nýja loft-
netið er  komið er til landsins og 
bíður uppsetningar. Loftnetið er af 
gerðinni Hustler G6-144B frá New-
Tronics. Það er 3 metra há lóðrétt 
stöng sem hefur 6 dBd ávinning. 
Þess er vænst að hægt verði að 
setja nýja loftnetið upp fljótlega 
eftir að lokið er smíði á sérstökum 
festingum 

7. Stöðupróf í viðtöku mors-
merkja 

Stefnt verður að því á stjórnarárinu 
að hrinda í framkvæmd tillögu þess 
efnis, að félagið standi fyrir [stöðu]
prófum í viðtöku morsmerkja. Verk-
efnið var til umræðu og undirbún-
ings á byrjunarstigi hjá fyrri stjórn 
(sbr. Fréttabréf innan stjórnar 
Í.R.A. nr. 45 dags. 2. maí 2010). 
Fyrirmyndirnar eru stöðupróf sem 
lengi hafa verið í boði t.d. hjá ARRL 
og RAC. Hugmyndin er að byrjunar-
próf miðist við 35 stafi á mínútu 
(sem er sami hraði og gerð var 
krafa um til nýliðaprófsins áður 
fyrr). Málið verður nánar kynnt 
síðar, en stefnt er að því að unnt 
verði að bjóða upp á fyrsta stöðu-

Aðstaða TF1RPB endurvarpans í 
Bláfjöllum fyrir breytingu. 

prófið í viðtöku morsmerkja í 
febrúar n.k. 

Hér má sjá skjal frá ARRL sem er til 
staðfestingar um að viðkomandi 
hafi staðist próf á ákveðnum hraða 
í viðtöku morsmerkja. Grunnskjalið 
fæst þegar viðkomandi hefur 
sannað getu sína til móttöku á 10 
WPM (Words per minute) sem sam-
svarar 50 stöfum á mínútu. Síðan 
eru veittir sérstakir staðfestingar-
miðar eftir því sem hæfni eykst 
með þjálfun og menn sanna getu 
sína með því að sitja stöðupróf. Á 
skjalinu má t.d. sjá staðfestingar-
miða fyrir 30 WPM sem jafngildir 
150 stöfum á mínútu. Stöðupróf 
ARRL eru í boði hjá trúnaðar-
mönnum víðsvegar um Bandaríkin. 
Hugmyndin er, þegar fram í sækir, 
að bjóða upp á stöðupróf í viðtöku 
morsmerkja á vegum Í.R.A. tvisvar 
sinnum á ári. 

8. Miðlar félagsins á rafrænu 
formi 

Töluverð þróun hefur orðið á 
undanförnum mánuðum hvað 
varðar miðla félagsins á rafrænu 
formi. Sveinn Bragi Sveinsson, 
TF3SNN, hefur m.a. unnið að þróun 
heimasíðu félagsins. Veftré hefur 
þannig að mestu verið endurskil-
greint , útlit heimasíðunnar verið 
bætt og „tekið til“ í því efni sem var 
á síðunni. Sveinn Bragi mun halda 
áfram að vinna að verkefninu á 
stjórnartímabilinu í samráði við 
stjórn og félagsmenn sem best til 
þekkja. 

9. Félagsblaðið CQ TF 

Félagsblaðið CQ TF hefur reynst 

félaginu mikilvægur miðill og er 
opinn vettvangur til tjáskipta. Út-
gáfuáætlun nýrrar stjórnar gerir ráð 
fyrir fjórum tölublöðum á starfsár-
inu, líkt og á fyrra starfsári.  

Líkt og áður verður miðað við 36 
blaðsíðna stærð. Reyndin varð hins 
vegar sú á fyrra starfsári, að aðeins 
eitt tölublað var í þeirri stærð, eitt 
var 48 blaðsíður og tvö  tölublöð 
voru 54 blaðsíður hvort um sig. 
Hátt í 30 félagsmenn áttu efni í 
blaðinu á fyrra starfsári. Vart þarf 
að taka fram, að mikil ánægja 
hefur verið með blaðið á meðal 
félagsmanna. Þetta vandasama 
verkefni er í höndum Kristins 
Andersen, TF3KX. Hann tók við 
embætti ritstjóra CQ TF í júní-

mánuði 2009.  

Ég vil að lokum þakka fráfarandi 
stjórnarmönnum, þeim Guðmundi 
Löve, TF3GL og Guðmundi Sveins-
syni, TF3SG fyrir frábært samstarf 
á liðnu stjórnartímabili. Um leið vil 
ég bjóða nýja stjórnarmenn, þá 
Gísla G. Ófeigsson, TF3G, og Sæ-
mund Þorsteinsson, TF3UA, innilega 
velkomna til starfa ásamt öðrum 
embættismönnum félagsins. 

Fyrir hönd nýkjörinnar stjórnar er 
undirrituðum ánægja að senda 
félagsmönnum og fjölskyldum 
þeirra bestu óskir um gleðilegt 
sumar. 

73 de TF2JB 

Yngvi Harðarson, TF3Y 

Frá “pile-up” keppni á aðalfundi ÍRA 

Eins og fyrir ári var mönnum á sl. 
aðalfundi gefinn kostur á að 
spreyta sig við að greina kallmerki 
úr kös, eða “pile-up”.  Spiluð voru 
hljóðdæmi þar sem kallmerki 
heyrðust í kösinni og verkefnið var 
að greina stök kallmerki og skrá 
þau niður.  Stig voru einungis gefin 

fyrir rétt móttekin kallmerki og 
árangurinn er sýndur í töflunni sem 
hér fylgir. 

Það er ár til að bæta sig fram að 
næsta aðalfundi, en hver veit nema 
við endurtökum leikinn þá! 

73—Yngvi, TF3Y 

Kallmerki SSB CW Samtals 

TF3KB 1 9 10 

TF2JB 3 5 8 

TF3UA 2 4 6 

TF3T 0 5 5 

TF3JA 0 1 1 

Viðurkenningarskjal sem ARRL gefur út fyrir árangur í viðtöku mors-
merkja. 

Aðalfundur ÍRA 2010 

Hér á eftir fara drög að fundargerð 
aðalfundar Í.R.A. árið 2010, tekin 
saman af Andrési Þórarinssyni, 
TF3AM, fundarritara, en aðalfundur-
inn fór fram í Yale fundarsal  
Radisson Blu Hótel Sögu í Reykjavík 
22. maí s.l. Í 22. gr. laga félagsins 
segir: “Fundargerð aðalfundar skal 
birta í fyrsta CQ TF eftir aðalfund. 
Berist ekki athugasemdir við hana 
frá neinum er sat fundinn innan 6 
mánaða frá birtingu telst fundar-
gerðin rétt, annars skulu athuga-
semdir kynntar með fundarboði 
næsta aðalfundar og úrskurðar sá 
aðalfundur með einfaldri atkvæða-
greiðslu um það hvort fundargerð 
skuli breytt”. 

Við upphaf fundar bað formaður, 
Jónas Bjarnason, TF2JB, fundar-
menn um að minnast félaga sem 
látist hafa á starfstímabilinu með því 
að rísa á fætur. Þeir eru: Eggert 
Steinsen, TF3AS, heiðursfélagi 
Í.R.A.; G. Leifur Guðmundsson, 
TF3LG; Guðlaugur Kristinsson, 
TF3MEN; og Sigrún Gísladóttir, 
TF1YL (áður TF3YL). 

Fundur var síðan settur kl 13:05. 
Fundarmenn voru 24 talsins eða 
liðlega 12%  félagsmanna (sjá nánar 
gestabók fundarins). Gengið var til 
dagskrár samkvæmt fyrirliggjandi 
dagskrá í 14 tölusettum liðum sem 
fór þannig fram: 

(1)  Fundarsetning, kl. 13:05. 

(2) Fundarstjóri var kosinn Krist-
inn Andersen, TF3KX. Brynjólfur 
Jónsson, TF5B, var kjörinn til vara 
og tók hann við fundarstjórn er 
Kristinn þurfti að víkja af fundi. 

(3) Fundarritari var kosinn Andrés 
Þórarinsson, TF3AM. 

(4)  Umboð. Engin umboð voru 
lögð fram. 

(5)  Fundargerð. Engin athuga-
semd var gerð við fundargerð 
síðasta aðalfundar 

(6) Skýrsla stjórnar. Fráfarandi 
formaður, Jónas Bjarnason TF2JB, 
flutti skýrslu stjórnar, alls 68 blað-
síður að stærð með viðaukum. 
Félagar eru nú 204 sem er met. Að 

mati stjórnar standa þessi atriði upp 
úr: 

(a) Vilhjálmur Í. Sigurjónsson, TF-
TF3VS, tók að sér að þýða á ís-
lensku ritið sem kallað er Siðfræði 
og samskiptasiðir radíóamatöra, alls 
70 bls. í A4 broti, og ÍRA gaf út. 
TF3VS fékk þakklæti fundarmanna. 

(b) Námskeið til amatörprófs var 
haldið sl haust. Hrafnkell Eiríksson, 

TF3HR, var skólastjóri. Námskeiðið 
var vel skipulagt og tókst afar vel, 
þátttakendur voru 24, nokkrir 
félagsmanna önnuðust kennslu auk 
Hrafnkels. Próf voru haldin 23. 
janúar og 10. apríl (fyrir björgunar-
sveitarfólk sem fór til björgunar-
starfa til Haítí og missti því af próf-
inu í janúar). Í fyrra prófinu náðu 19 
af 21 til N eða G leyfis og í síðara 
prófinu náðu 7 af 9 til N eða G leyfis. 

Kristinn Andersen, TF3KX, fundarstjóri við upphaf aðalfundar. 

Brynjólfur Jónsson, TF5B, tók við fundarstjórn af TF3KX. 

(c) Félagsaðstaðan var tekin í gegn, 
sérstaklega radíóherbergið á efri 
hæðinni, þar var Sveinn Bragi 
Sveinsson, TF3SNN, stöðvarstjóri í 
fararbroddi en vinnan tók um 2 
mánuði. Aðstaðan er nú sérlega 
glæsileg og virkar vel. 

(d) Kristni Andersen, TF3KX, var 
þökkuð ritstjórn CQ TF ritsins sem 
hefur verið einstaklega læsilegt. 

(e) Formaðurinn óskaði að koma á 
framfæri að hann hefði verið við-
staddur framkvæmd amatörprófsins 
sem haldið var 23. janúar, og að öll 
framkvæmd prófsins hafi verið próf-
nefnd til mikils sóma sem og félag-
inu. 

(f) Brynjólfur Jónsson, TF5B, hefur 
skannað inn öll tölublöð CQ TF frá 
1964 og gefið út á CD disk. Blöðin 
eru í tölvutæku sniði og hægt að 
framkvæma leit í þeim. 

(g) Tvö ný amatörbönd hafa bæst 
við, þ.e. 500 kHz og 70 MHz, auk 
þess sem heimilt er að nota 1850-
1900 kHz í alþjóðlegum keppnum. 

(7) Aðrir embættismenn gáfu 
skýrslur. 

TF3KB sem annast alþjóðasam-
skipti: IARU er í 3 svæðum, fundur í 
hverju svæði er haldinn á 3ja ára 
fresti og fundir svæðanna skarast. 
Starf svæðanna er mjög mikilvægt í 
því að tryggja tíðnisviðin gegn 
öðrum áhugasömum. Amatörar eru 
virtir í þessu sambandi og má þar 
nefna EU og USA, en stjórnsýslan á 
Íslandi lætur sér fátt finnast um 

íslenska radíóamatöra. Starf IARU 
hefur skilað nýju böndunum á 
500 kHz og 70 MHz. 

-Fyrirspurn: Hvað tekur langan tíma 
fyrir nýju böndin að festast í sessi, 
leyfin eru til ársloka 2010? 

-Svar: Undirbúningstími hefur verið 
10 ár, þegar böndin eru komin inn í 
alþjóðareglugerð. 

-Fyrirspurn TF3VS: Er hætta á að 
böndin verði tekin af okkur? 

-Svar: Hættan var meiri á árum 
áður þegar fyrirtæki/stofnanir höfðu 
meiri áhuga á stuttbylgju en nú er. 

-Fyrirspurn TF3T: Er ekki mikilvægt 
að nota þessi nýju bönd? 

-Svar: „Use them or lose them“, það 
er mikilvægt að íslenskir radíó-
amatörar fari í loftið á þessum nýju 
böndum. 

-Fyrirspurn TF3EE: Er ekki enn meiri 
ásókn í GHz bönd amatöra? 

-Svar: Ekki gott að segja, fyrirtæki 
greiða umtalsverðar upphæðir fyrir 
sín réttindi en ITU úthlutar rétt-
indum án kostnaðar til amatör-
þjónustunnar sem getur verið sjálfs-
nám og samfélagsþjónusta. 

Kristján Benediktsson, TF3KB, gaf skýrslu um störf sem I.A.R.U. tengill. 

Aðalfundur 2010.  Frá vinstri: TF2JB, TF3Y, TF3EE, TF3KB, TF3HK, TF3JA, TF2WIN og TF3VS.  TF3DX snýr baki við 
myndavélinni. 

-Upplýsing TF3VS: Það er stundum 
öfundast yfir réttindum radíó-
amatöra en í raun geta þeir lítið gert 
sem gagn er að. 

-Upplýsing TF2LL: Í S-Afríku spila 
radíóamatörar tónlist og reka út-
varpsstöðvar á 80m. 

-Fyrirspurn TF3T: Hvað má 
hámarksafl vera? 

-Svar: ITU er ekki með ákvæði um 
hámarksafl. 

TF5B, hann annast viðurkenningar-
skjöl félagsins: Útgefin viðurkenn-
ingarskjöl eru 15-20 á ári, og telja 
nokkur hundruð frá upphafi vega, 
vinsælast er Worked all Nordic 
Countries. 

TF3JA er neyðarfjarskiptastjóri ÍRA: 
Hann tók þátt í tveimur alheimsfjar-
skiptaæfingum, hann hefur trú á að 
íslenskir amatörar yrðu fljótir að 
skipuleggja sig ef á þyrfti að halda. 

TF3DX fyrir hönd prófanefndar: 
Starfið hafi verið hefðbundið á 
starfsárinu, ekkert próf haldið 2009 
en tvö próf 2010. Svo sýndi hann 
töflu yfir árangur í prófum s.l. 14 ár. 
Þar kom fram að alls hafa 187 tekið 
próf á þessum tíma og þar af 166 
náð ýmist G eða N prófi. 

-Fyrirspurn: Hversu margir komust í 
loftið? 

-Svar: Það er þröskuldur að komast 
í loftið, það væri gott að geta fylgst 
með nýliðum og aðstoðað þá. 

8) Gjaldkeri TF3EE lagði fram 
ársreikning félagsins og kynnti 
hann. 

-Umræður urðu um fánasjóð þar 
sem 90þkr liggja, etv má láta þessa 
peninga liggja á öðrum reikningi. 

-Fyrirspurn: Í hvaða mynt er gjald til 
IARU greitt? 

-Svar: Í EUR. 

-Fyrirspurn TF3JA: Hvað á félagið í 
peningum? 

-Svar: 897þ á banka og 99þ í verð-
bréfum. 

Ársreikningurinn var lagður fram og 
samþykktur samhljóða. Sveinn Guð-
mundsson, TF3T, tók sérstaklega 
fram að hann hefði enga athuga-
semd við ársreikning að þessu sinni, 
sem væri í fyrsta sinn síðan hann 
hóf að sækja aðalfundi Í.R.A. 

9) Lagabreytingar.  Vísað er til 
fylgiskjals í fundargögnum. Rök-
stuðningur kom frá formanni um að 
þessi breyting væri nauðsynleg til að 
lögin væru samkvæmt landslögum. 
Samþykkt samhljóða. 

10) Stjórnarkjör: 

- Formaður:  Jónas Bjarnason, 
TF2JB, kjörinn til eins árs. 

-Tveir gengu úr stjórn: Guðmundur 
Löve, TF3GL og Guðmundur Sveins-
son, TF3SG. 

Yngvi Harðarson, TF3Y gerði grein fyrir niður-
stöðum úr kaffihléskeppninni. 

Vilhjálmur Þór Kjartansson, TF3DX, gerði grein 
fyrir störfum prófnefndar. 

Aðalfundur 2010. Frá vinstri. TF1JI, TF3AM, TF3SG, TF2JB, TF3EE og TF3Y. 

-Gísli G. Ófeigsson, TF3G og Sæ-
mundur Þorsteinsson, TF3UA voru 
kjörnir til næstu 2ja ára. 

-Tveir varamenn: Fyrri varamenn, 
Jón Ingvar Óskarsson, TF1JI og 
Kjartan H. Bjarnason, TF3BJ voru 
kjörnir til næsta árs. 

-Halldór Christensen TF3GC stóð 
upp og óskaði nýrri stjórn farsældar 

Kaffihlé.  Yngvi TF3Y stóð fyrir smá 
leik, þar sem hann spilaði hljóðupp-
tökur úr keppnum, fyrst á tali og 
síðan á morsi, þetta var býsna erfitt, 
fundarmenn einbeittu sér margir og 
skiluðu inn blöðum sínum, sjá niður-
stöðu annars staðar. 

11) Kjör skoðunarmanna.  Fyrri 
skoðunarmenn, þeir Haukur 
Konráðsson, TF3HK, og Óskar 
Sverrisson, TF3DC, voru endur-
kjörnir. Varamaður endurkjörinn, 
Vilhjálmur Í. Sigurjónsson, TF3VS. 

12) Árgjald.  Árgjald var ákveðið 
óbreytt, 4þkr. 

13) Önnur mál. 

-Nefnd um endurúthlutun kall-
merkja, sem snýst um hvort eða 
hvenær megi endurúthluta kall-
merkjum.  Í nefndina voru á sínum 
tíma kjörnir TF3JA, TF5B, TF3HP og 
TF3KX. Einungis einn fundur var 
haldinn. Kallmerkjanefndin var ekki 
samhljóða. TF3JA kynnti skoðun 
meirihlutans þess efnis, að engin 
ástæða væri til að endurúthluta 

kallmerkjum yfirleitt. TF5B var með 
greinargerð þar sem gerð var grein 
fyrir aðferðarfræðinni við endurút-
hlutun kallmerkja. Stefndi í nokkrar 
umræður um þetta viðkvæma mál. 
Að tillögu TF3VS var málinu vísað til 
stjórnar. 

-Formaður TF2JB nefndi að hann 
hefði gefið út fréttabréf til stjórnar-
manna s.l. ár, alls 49 bréf, sem 
hann afhenti í möppu. 

- TF2WIN tók til máls, lýsti yfir 
ánægju sinni með starfið í félaginu, 
með nýja viðhafnarfánann sem stóð 
á hárri stöng við ræðupúltið og með 
félagsblaðið CQ TF. Hann nefndi að 
aska á gossvæðinu undir Eyjafjalla-
jökli hafi ekki truflað VHF talsam-
band, né Tetra, né HF. E.t.v. væri 
mest hættan af eldingum, og af 
öskunni sem smýgur í allan búnað. 

-TF3SG þakkaði samstarfið með fyrri 
stjórn og vill koma á framfæri að 
starfið hafi verið mjög skemmtilegt. 
Hann sé þó ekki farinn því hann taki 
við bíróinu. 

-TF3Y kynnti niðurstöður úr kaffi-
hléskeppninni um kallmerki frá 
keppnum, bæði á morsi og tali.  
Best stóð sig ástsæll formaður vor, 
TF2JB en aðrir sem á blað komust 
voru TF3T, TF3UA og TF3JA. 

-TF3UA um áhrif eldgosa: Félagi 
nokkur tók upp farsíma sinn á 
Fimmvörðuhálsi til að taka ljós-
mynd, vegna rakans í símanum og 

frostsins, þá fraus síminn að innan 
og varð ónýtur. 

-TF3JA: Fjarskiptafyrirtæki velta því 
fyrir sér hvaða áhrif eldfjallaaskan 
geti haft á fjarskipti. 

-TF3T: Ég er sérlega ánægður með 
skýrslu formanns sem fylgdi fundar-
gögnum, alls 68 bls. í A4 broti, læsi-
leg með fjölda góðra ljósmynda; 
tóku margir undir þau orð. 

-TF3SG: Nýr ársreikningur er að 
þessu sinni betur settur fram og 
skilmerkilegri en áður hefur verið, 
það er samstarf stjórnar og 
skoðunarmanna. 

-TF3KB: Þakkir til formanns og 
stjórnar fyrir ársskýrsluna og gott og 
farsælt starf. 

-TF2JB: Formaður þakkar fyrir sig, 
og þakkar félögum fyrir þátttöku í 
starfi félagsins, sendir fráfarandi 
stjórnarmönnum góðar kveðjur og 
býður nýja stjórnarmenn velkomna. 

-Fundarstjóri TF5B: Þakkar stjórn 
frábær störf og vill sérstaklega nefna 
einstaka fróðlega ársskýrslu svo og 
ágætan ársreikning. 

Fleira var ekki gert.  Fundarstjóri 
sleit fundi kl 15:40. 

Fundargerð ritaði TF3AM með að-
stoð TF3SG. 

Ljósmyndir frá aðalfundi 2010 eru 
eftir Gísla G. Ófeigsson, TF3G og 
Brynjólf Jónsson, TF5B. 

Aðalfundur 2010. Frá vinstri: TF2LL, TF3-Ø35, TF3MX, TF3T, TF3UA, TF1EIN, TF3GC og TF3AM. 

Lög ÍRA samþykkt á aðalfundi 22. maí 2010 

1. gr. 

Heiti félagsins er "Íslenskir radíó-
amatörar", skammstafað Í.R.A. 
Félagið er hin íslenska deild í al-
þjóðasamtökum radíóamatöra, 
I.A.R.U. Region 1, og norrænu sam-
tökunum N.R.A.U. 

2. gr. 

Heimili félagsins er í Reykjavík með 
póstfang: Pósthólf 1058, 121 
Reykjavík. 

3. gr. 

Markmið félagsins eru að: (1) Gæta 
hagsmuna radíóamatöra í hvívetna. 
(2) Efla kynningu og samstarf meðal 
radíóamatöra innanlands og utan. 
(3) Stuðla að færni félagsmanna og 
góðum venjum í radíóviðskiptum. (4) 
Hvetja til viðbúnaðar sem mætti 
gagnast í neyðarfjarskiptum. (5) Efla 
amatörradíó sem leið til sjálfs-
þjálfunar á tæknisviðinu. (6) Hvetja 
til tæknilegra og vísindalegra rann-
sókna og uppgötvana á sviði radíó-
fjarskipta. (7) Örva radíóíþróttir 
meðal radíóamatöra. (8) Þróa 
amatörradíóþjónustuna sem verð-
mæta þjóðarauðlind. (9) Stuðla að 
öflugri æskulýðsstarfsemi og kynn-
ingu á amatörradíói á meðal ungs 
fólks. 

4. gr. 

Merki félagsins er tígullaga og er 
lengri hornalína tígulsins lóðrétt. 
Mynd merkisins er tákn loftnets, 
spólu, þéttis og grunntengingar, 
raðtengt, svo og stafirnir ÍRA. 
Grannur rammi fylgir útbrún 
merkisins. 

FÉLAGAR 

5. gr. 

Allir áhugamenn um radíótækni sem 
vilja starfa í samræmi við markmið 
félagsins geta gerst félagar, enda 
hafi umsækjandi um inngöngu kynnt 
sér þau og lýst sig samþykkan þeim. 
Inntökubeiðni í félagið skal vera 
skrifleg og sendist stjórninni ásamt 
árgjaldi. Þó greiði þeir sem sækja 
um inngöngu í félagið eftir 31. júlí ár 
hvert, aðeins hálft árgjald. Afgreiðsla 
inntökubeiðna liggur niðri milli fyrsta 
apríl og fyrsta fundar nýkjörinnar 
stjórnar. 

6. gr. 

Stjórnarfundur getur kjörið heiðurs-
félaga með samþykki allra stjórna-
manna. Honum skal afhent skjal því 
til staðfestingar. Heiðursaðild varir 
svo ævilangt. Í félagatali skal ætíð 
telja upp alla heiðursfélaga frá upp-
hafi í sérstakri skrá. 

7. gr. 

Ef brot félagsmanns á lögum eða 
reglum skaðar hagsmuni amatör-
hreyfingarinnar, eða hann á annan 
hátt vinnur gegn markmiðum 
félagsins, getur stjórnin mælst til 
þess með bréfi að hann segi sig úr 
félaginu. Bréfið skal afhenda honum 
sjálfum eða senda í staðfestum 
ábyrgðarpósti. Uni viðkomandi ekki 
þeim málalokum skal hann tilkynna 
það skriflega innan 6 vikna. Þá skal 
strax fela nefnd þriggja síðustu for-
manna félagsins, sem ekki eiga aðild 
að stjórn, að kynna sér málavöxtu 
sem best frá báðum hliðum og kveða 
upp úrskurð um brottvikningu eður 
ei. Hann skal birtur viðkomandi og 
öðrum félagsmönnum ásamt rök-
stuðningi. Sé bréfi stjórnar ekki sinnt 
tekur úrsögn sjálfkrafa gildi. Fáist 
ekki þrír fyrrverandi formenn í 
nefndina skal leita í hóp varafor-
manna, þá ritara, gjaldkera og með-
stjórnanda, og telja upp í greinar-
gerð nefndar nöfn og ástæður þeirra 
sem ekki fengust. Einu gildir þótt 
maður sé ekki félagi þá stundina, 
enda hafi brottför hans úr félaginu 
ekki borið að samkvæmt ákvæðum 
þessarar greinar. Hverfi maður úr 
félaginu samkvæmt ákvæðum 
þessarar greinar þarf samþykki 
félagsfundar til að hann fái inngöngu 
á ný, enda hafi tillögu þess efnis 
sérstaklega verið getið í skriflegu 
fundarboði. 

GJÖLD 

8. gr. 

Félagsgjöld miðast við fjárhagsár 
félagsins. Makar félagsmanna, þeir 
sem eru 67 ára og eldri og yngra fólk 
en 16 ára greiði hálft árgjald. Stjórn 
er heimilt að bjóða nýjum félögum 1. 
árið án félagsgjalds, þá án kjör-
gengis og kosningaréttar. Undan-
þegnir greiðslu eru heiðursfélagar. 
Gjalddagi er 1. júní ár hvert og 
eindagi 1. september. Fjárhæð 

félagsgjalda skal ákveðin á aðalfundi 
viðkomandi árs. Þegar félagsgjöld 
tveggja ára eru fallin ógreidd í 
eindaga er stjórn skylt að taka við-
komandi félagsmann af skrá að 
undangenginni bréflegri aðvörun. 
Skuld hans skal afskrifuð í bókhaldi 
félagsins. 

STJÓRN 

9. gr. 

Stjórnina skipa: Formaður, varafor-
maður, ritari, gjaldkeri og með-
stjórnandi. Stjórnin hefur umboð 
aðalfundar til að stýra félaginu og sjá 
um samskipti við yfirvöld og önnur 
samtök. Stjórnin skiptir með sér 
verkum og setur aðstoðarmenn með 
skriflegri tilskipun. Þessu skal lokið 
svo fljótt sem auðið er og tilkynnt 
félagsmönnum. Einnig skal tilkynna 
skipun stjórnar til Póst- og fjar-
skiptastofnunar, I.A.R.U. og N.R.A.U. 
Formaður boðar til stjórnarfunda og 
stýrir þeim. Hann er talsmaður 
félagsins. Varaformaður gegnir 
störfum formanns í forföllum hans. 
Hann sinnir starfsáætlun og fram-
kvæmd hennar. Ritari sér til þess að 
bréfleg erindi fái afgreiðslu, sinnir 
fundargerðum og heldur gögnum til 
haga. Skrifi aðrir í nafni félagsins er 
þeim skylt að láta ritara í té eintak. 
Ritari sér t il þess að afrit af fundar-
gerðum og erindum sem varða 
marga liggi jafnóðum fyrir í félags-
heimili. Gjaldkeri innheimtir félags-
gjöld, varðveitir sjóði og annast 
greiðslur í samráði við stjórn. Gjald-
keri heldur rétt félagatal á hverjum 
tíma og varðveitir eldri skrár. Hann 
sér um útgáfu félagatals. Varamenn 
sitja stjórnarfundi í forföllum. Segi 
stjórnarmaður af sér milli aðalfunda 
tekur varamaður við og gengur sá 
fyrir sem flest atkvæði hlaut á aðal-
fundi, ella ræður hlutkesti. Tveir 
stjórnarmenn geta boðað til stjórnar-
fundar án atbeina formanns sjái þeir 
ástæðu til. 

KOSNINGARÉTTUR OG 
KJÖRGENGI 

10. gr. 

Einungis skuldlausir félagar hafa 
kosningarétt og kjörgengi. Skylt er 
að veita árgjöldum viðtöku við upp-
haf fundar sé þess óskað. Erlendir 
ríkisborgarar öðlast kosningarétt og 

kjörgengi eftir 3 ár í félaginu. 

11. gr. 

Frambjóðendur til formanns skulu 
hafa G leyfi. Aðrir frambjóðendur til 
stjórnar skulu vera leyfishafar eða 
eiga minnst þrjú ár að baki í félag-
inu. 

12. gr. 

Í málum sem varða lagabreytingar, 
leyfisveitingar og próf hafa einungis 
leyfishafar atkvæðisrétt. 

13. gr. 

Félagi sem á óhægt um vik að sækja 
fund vegna búsetu eða af öðrum 
ástæðum sem fundurinn tekur gildar, 
getur falið öðrum félaga með jafn-
mikinn eða meiri kosningarétt, að 
fara með atkvæði sitt í tilteknu máli, 
þó ekki stjórnarkjöri. Þá skal skriflegt 
umboð þar að lútandi lagt fyrir til 
samþykktar í upphafi fundar. Enginn 
getur farið með fleiri umboð en eitt. 

FÉLAGSFUNDIR 

14. gr. 

Stjórn boðar til almennra félags-
funda. Henni er skylt að gera það ef 
12 leyfishafar hið minnsta æska 
þess. Félagsfundi skal ætíð halda 
seinnipart laugardags sé þess nokkur 
kostur. Boða skal til félagsfunda með 
a.m.k. viku fyrirvara nema í algerum 
neyðartilfellum. Rita skal fundargerð 
félagsfundar og birta með sama 
hætti og fundargerð aðalfundar.  

15. gr. 

Félagsfundur getur ályktað um mál 
en ákvörðun er á valdi stjórnar eða 
aðalfundar. 

AÐALFUNDUR 

16. gr. 

Aðalfund skal halda seinnihluta maí-
mánaðar ár hvert. Aðalfundur er 
löglegur ef til hans er boðað bréflega 
eða með auglýsingu í CQ TF. Fundar-
boð skal póstleggja eigi síðar en 
þrem vikum fyrir fundardag. 

17. gr. 

Ef liðnir eru 18 mánuðir frá síðasta 
aðalfundi geta 12 leyfishafar sem þá 
höfðu kosningarétt, boðað til aðal-
fundar, enda riti allir undir fundar-
boðið með fullu nafni og kallmerki. 

18. gr. 

Á aðalfundi skulu eftirfarandi mál 
tekin fyrir: (1) Kosinn fundarstjóri. 
(2) Kosinn fundarritari. (3) Könnuð 
umboð. (4) Athugasemdir við 
fundargerð síðasta aðalfundar, ef 
einhverjar hafa borist, ræddar og 

bornar undir atkvæði. (5) Formaður 
gefur skýrslu um starfsemi félagsins. 
(6) Aðrir embættismenn gefa skýrslu 
um starfsemi sinna embætta. (7) 
Gjaldkeri leggur fram reikninga 
félagsins til samþykktar. (8) Laga-
breytingar.  (9) Stjórnarkjör. (10) 
Kosning tveggja skoðunarmanna 
reikninga og eins til vara. (11) 
Ákvörðun árgjalds. (12) Önnur mál. 

19. gr. 

Fjárhagsár félagsins skal vera frá 1. 
apríl til 31. mars ár hvert. Skoðunar-
menn reikninga skulu hafa rann-
sakað bókhald félagsins og kannað 
eignir áður en gjaldkeri leggur fram 
reikninga. Að rannsókn lokinni undir-
rita þeir reikningana og láta þess 
getið að þeir undirriti sem skoðunar-
menn reikninga. Komist þeir að raun 
um að bókhaldið sé ekki rétt, skulu 
þeir láta þess getið og rita stutta 
greinargerð til skýringar.  

20. gr. 

Stjórnarkosningar skulu vera leyni-
legar og ræður einfaldur meirihluti. 

21. gr. 

Fyrst skal kjósa formann til eins árs í 
senn. Næst skal kjósa tvo stjórnar-
menn til tveggja ára. Þá skal kjósa til 
eins árs í stað aðalmanna sem for-
fallast. Loks skal kjósa tvo vara-
menn. 

22. gr. 

Fundargerð aðalfundar skal birta í 
fyrstra CQ-TF eftir aðalfund. Berist 
ekki athugasemdir við hana frá 
neinum er sat fundinn innan 6 
mánaða frá birtingu telst fundar-
gerðin rétt, annars skulu athuga-
semdir kynntar með fundarboði 
næsta aðalfundar og úrskurðar sá 
aðalfundur með einfaldri atkvæða-
greiðslu um það hvort fundargerð 
skuli breytt. 

PRÓFNEFND 

23. gr. 

Hlutverk prófnefndar félagsins er að: 
(1) Halda próf sem Í.R.A. er falin 
umsjón með. (2) Veita upplýsingar 
um prófkröfur og námsefni. Í próf-
nefnd sitja 5 menn, G-leyfishafar að 
meirihluta, skipaðir af stjórn. Til að 
stuðla að festu í störfum nefndar-
innar skal skipta út einum manni á 
ári hið mesta. Nefndin velur sér for-
mann. 

QSL-ÞJÓNUSTA 

24. gr. 

Reka skal QSL-þjónustu fyrir félags-

menn. QSL stjóri er skipaður af 
stjórn og fer með fjármál 
þjónustunnar. Reksturinn skal 
kostaður af hóflegu gjaldi á útsend 
kort. 

CQ TF 

25. gr. 

Félagið skal halda úti blaði með heit-
inu CQ TF. Minniháttar útgáfu 
blaðsins má auðkenna sem frétta-
bréf. Stjórn skipar ritstjóra. Hann sér 
til þess að haldið sé saman tveimur 
söfnum blaðanna, annað aðgengilegt 
félagsmönnum,  en hitt í vörslu rit-
stjóra á hverjum tíma. 

GILDISTAKA OG BREYTINGAR 

26. gr. 

Félagslögum verður aðeins breytt á 
aðalfundi, enda hafi frumvarp að 
nýjum eða breyttum greinum borist 
stjórn félagsins fyrir 15. apríl og 
verið dreift með  aðalfundarboði. Þó 
getur aðalfundur samþykkt breyt-
ingar á félagslögum, sem fram koma 
á fundinum, séu 88% fundarmanna 
samþykkir. Breytingartillögur sem 
fram koma á aðalfundi skulu 
einungis varða þær tillögur er þar 
liggja fyrir og nauðsynlegar afleið-
ingar þeirra. Með tillögum að breyt-
ingum skal fylgja skrifleg greinargerð 
þar sem gerð er grein fyrir ástæðum 
tillagnanna og væntum áhrifum 
þeirra. Sé ætlunin að lagabreyting 
hafi víðtækari áhrif en eingöngu á 
félagslögin sjálf, svo sem ógildi 
sérstakar aðalfundarályktanir eða 
sérstakar samþykktir fyrri aðalfunda 
skal sérstaklega vísað til þeirra í 
viðkomandi breytingartillögu og 
greinargerð. 

27. gr. 

Félagslög skal birta í blaði félagsins 
CQTF og á vefsvæði félagsins 
www.ira.is og öðlast gildi þegar í 
stað. Sérstakar samþykktir og 
ályktanir aðalfunda eða félagsfunda 
skal birta með sama hætti.  

Útileikarnir 2010 

 

TF útileikarnir 
- í stuttu máli - 

Útileikarnir fara fram að venju um 
verslunarmannahelgina og standa 
yfir í 3 sólarhringa, frá kl. 00z á 
laugardegi til kl. 24z á mánudegi. 

Aðalþátttökutímabil: 

kl. 1700-1900 laugardag 
kl. 0900-1200 sunnudag 
kl. 2100-2400 sunnudag 
kl. 0800-1000 mánudag 

Aðaltíðni fyrir HF: 

3637 kHz – LSB og CW 

Heildarþátttökutími: 

Mest 9 klukkustundir 

Skilaboð: 

RS(T) t.d. 59 
QSO númer t.d. 003 
QTH t.d. Esja 
Loftnet t.d. Dípóll 
Afl sent út t.d. 100W 
RA / ER t.d. ER 

Stigum fjölgar með: 

Fjölda sambanda 
Fjölda kallmerkja 
Fjölda kallsvæða 
ER og burðarstöðvum 
QTC skilaboðum 

Ath. að stig fást aðeins aftur fyrir 
QSO við sömu stöð á sama bandi 
eftir 8 klst. 

Frágangur radíódagbóka fyrir 
stigagjöf: 

Hefðbundin uppsetning, þar sem 
hvert QSO er skráð í eina línu, 
ekki ADIF skrár.  Má vera hand-
skrifað eða úr tölvu. 

Umsjónarmenn munu vinna með 
loggana á pappírssíðum, merkja 
inn marfaldara og reikna endan-
leg stig. 

Umsjón og skil radíódagbóka 
fyrir stigagjöf: 

Umsjón hafa TF3KX og TF5B.  
Loggum skal skilað fyrir lok ágúst 
til undirritaðs, sem svarar einnig 
spurningum um útileikana: 

Kristinn Andersen, TF3KX 

Austurgata 42 

220 Hafnarfjörður 

Netfang:  tf3kx@simnet.is 

Sími:  825-8130 

 

Um útileikana 2010 

Hinir árlegu útileikar fara nú fram í 32. sinn.  Margir taka þátt til þess að 
vinna til viðurkenninga, en aðrir njóta þess einfaldlega að taka nokkur sam-
bönd við félaga sína yfir þessa mestu ferðahelgi ársins og gefa þeim þannig 
kost á að ná inn stigum eða heyra hvernig fjarskiptaskilyrðin eru um landið.  
Hver og einn ræður því sínum takti, en vonandi líta sem flestir við í loftinu 
þessa helgi. 

Hér til hliðar er “styttri útgáfan” af reglum og minnisatriðum fyrir útileikana.  
Fyrir þá sem vilja ítarlegra efni eru reglur útileikanna birtar næstu síðum.  
Einnig má hafa samband við umsjónarmenn útileikanna, TF3KX og TF5B, 
með spurningar um reglur og framkvæmd leikanna. 

Athygli er vakin á að nokkrum atriðum hefur verið breytt í reglum útileik-
anna, eða hnykkt á því sem verið hefur óskýrt.  Þessi atriði eru undirstrikuð 
í samantektinni hér til vinstri og í reglunum sem birtar eru í heild hér í blað-
inu. 

Reynt hefur verið að halda skriffinnsku og umstangi vegna þátttöku í lág-
marki.  Fyrir viðurkenningar er nóg að senda afrit af radíódagbók til TF3KX, 
sem sér til þess að stig séu reiknuð. 

Heyrumst í útileikunum!    73  -  Kiddi, TF3KX og Billi, TF5B 

Reglur TF‑‑‑‑útileikanna 

TF-útileikarnir eru haldnir um 
verslunarmannahelgina ár hvert.  
Tilgangur útileikanna er að örva 
áhuga og hæfni íslenskra radíó-
amatöra, einkum að því er varðar 
notkun færanlegra stöðva við sam-
bönd innanlands og jafnframt vera 
mönnum til nokkurrar ánægju við 
sameiningu útivistar og amatör-
radíós. 

1.  Aðalþátttökutímabil: 

kl. 1700-1900 laugardag 
kl. 0900-1200 sunnudag 
kl. 2100-2400 sunnudag 
kl. 0800-1000 mánudag 

Þó má hafa samband hvenær sem 
er þá þrjá sólarhringa sem 
verslunarmannahelgin stendur, frá 
miðnætti aðfaranótt laugardags til 
miðnættis við lok mánudags.  
Heildarþátttökutími hverrar stöðvar 
fari þó ekki yfir 9 klst. miðað við 
höfð QSO. 

Sé stöð opnuð og samband haft, 
telst tíminn minnst 30 mínútur, 
jafnvel þótt aðeins sé um eitt sam-
band að ræða.  Hver byrjaður hálf-

tími til viðbótar reiknast 30 mín. 

Samband við sömu stöð á sama 
bandi telst gilt svo fremi að a.m.k. 
8 klst. séu liðnar frá fyrra sam-
bandi.   Þrjú sambönd er hámarks 
fjöldi sambanda við sömu stöð á 
sama bandi, samanber þó að 40/-
30/20/17/15/12/10 metrar reiknast 
sem eitt band. 

Þeir sem eru með VFO ættu ekki að 
rabba um daginn og veginn á 
tíðnum hinna sem eru kristalstýrðir. 

Munið nýju innanlandstíðnina 
3637 kHz. 

2.  Skilaboð 

a) Lágmarksupplýsingar sem skipst 
er á eru:  RST og QSO númer.  
Athugið að láta kallsvæðisnúmer 
koma fram í kallmerkinu.  Þetta 
er nægjanlegt til fullgildra sam-
banda.  

Auk þess geta þátttakendur fengið 
viðbótarpunkta fyrir að skiptast á 
eftirtöldum upplýsingum: 

b) QTH eða QTH-lokator, loft-
net, útsent afl í vöttum og ER 
eða RA. 

ER (Ekki Rafveita) þýðir að stöðin 
fái rafmagn sitt að engu leyti frá 
rafveitukerfi. 

RA þýðir að stöðin fái rafmagn sitt 
að einhverju leyti frá rafveitukerfi. 

Einnig eru gefnir punktar fyrir: c)  
QTC (skilaboð) bæði send og mót-
tekin.  QTC eru upplýsingar um 
QSO (tíma, kallmerki og tíðni), sem 
þátttakandi hefur haft áður í útileik-
unum og sendir annarri stöð ásamt 
þeim upplýsingum, sem hann tók á 
móti. 

Upplýsingar um hvert QSO má 
aðeins senda einu sinni í QTC og 
má sendingin fara fram á hvaða 
þátttökutímabili og bandi sem er 
(þó ekki HF QSO á VHF eða öfugt). 

Senda má hámark þrjú QTC (þ.e. 
upplýsingar um 3 QSO) til hverrar 
stöðvar og QTC-ið má ekki greina 
frá QSO-i þeirra á milli.  QTC má 
ekki segja frá utanlands QSO-i 
nema við Íslending erlendis.  
Aðeins má senda hvert QTC einu 
sinni. 

Dæmi: QTC 1630 TF3ÞÞ 3637 569 
012 Hengill LW 5W ER. 

Sá sem sendi þetta hafði QSO við 
TF3ÞÞ kl. 1630 á 3637 kHz og tók á 
móti RST 569 og QSO númeri 012 
frá honum og því að hann var 
staddur í Hengli, notaði LW og var 
með 5W ER stöð. 

3.  Fullgild QSO 

Samband telst þá og því aðeins 
fullgilt að: 

a) Báðar stöðvar hafi náð kall-
merkjum rétt. 

b) RST og QSO númer séu rétt 
móttekin hjá báðum. 

c) Heyrst hafi R (“Roger” eða allt 
rétt móttekið) frá stöðinni , sem 
skipt er við um að hún hafi náð 
öllu réttu. 

4.  Bönd 

Nota má öll amatörbönd, sem 
heimil eru skv. reglugerð og leyfis-
bréfi þátttakanda.  Þó er þátttaka á 
tíðnum á VHF og UHF alveg óháð 
þátttöku á HF og MF (sjá 9. lið).  
Ennfremur reiknast 
40/30/20/17/15/12/10 metra 

böndin sem eitt band í punktagjöf. 

5.  Punktar 

Punktar eru reiknaðir fyrir viðskipti 
við stöð ef fullgilt QSO næst við 
hana skv. skilgreiningunni að 
framan (liður 3).  Punktafjöldi á 
hverju bandi fer eftir þeim upplýs-
ingum sem skipst er á þannig: 

a) Fyrir rétt RST og QSO númer 
10p. 

b) Fyrir rétt QTH, loftnet, afl ER/RA 
10p. 

Fyrir rétt QTC sent eða móttekið: 

c) Innihald: tími, kallmerki, tíðni, 
RST og QSO númer 10p. 

d) Innihaldi QTC að auki: QTH, 
loftnet, afl, ER/RA 10p. 

Punktar reiknast aðeins ef upplýs-
ingaskiptin eru gagnkvæm, þ.e. ef 
3b) eða 3c) upplýsingar nást aðeins 
aðra leiðina reiknast engir punktar 
fyrir það.  Framantalið gildir fyrir 
QSO innanlands og við íslendinga 
erlendis.  Fyrir erlendar stöðvar, 
ekki starfræktar af íslendingum: 

e) Innihald: RST (QSO númer sé 
skráð en ekki gefið) 1p. 

f) Sé að auki skipst á nafni, afli og 
QTH 1p. 

Engir punktar fyrir QTC. 

Á VHF og UHF má hafa samband 
gegnum endurvarpa eða beint.  Til 
viðbótar fást þar 10 punktar fyrir 
hvern km sem haft er QSO án 
endurvarpa.  Fjarlægðir reiknast á 
grundvelli QTH reits (QTH lokator) 
milli miðpunkta þeirra reita (“sub-
square”), sem stöðvarnar eru í. 

6.  Margfaldarar 

Þeir eru þrír: 

M1 er fjöldi íslenskra kallmerkja, 
sem haft var QSO við. 

M2 er fjöldi íslenskra kallsvæða 
sem haft var samband við eða úr. 
Hvert kallsvæði talið einu sinni. 

M3 fer eftir aðstæðum M3=10 fyrir 
ER stöðvar, sem bornar voru með 
aflgjafa meira en eins kílómetra leið 
á áfangastað.  M3= 8 fyrir aðrar ER 
stöðvar.  M3=5 fyrir RA stöðvar. 

7.  RA heimastöðvar 

Þær fá hvorki punkta né marg-
faldara fyrir aðrar RA stöðvar né 
stöðvar erlendis.  Þetta gildir ekki 

um íslenska þátttakendur erlendis. 

8  Lokaárangur 

Lagðir eru saman punktar allra 
banda (samanber þó að 
40/20/15/10 metrar reiknast sem 
eitt band).  Sú útkoma er síðan 
margfölduð með heildarmarg-
faldara: 

Lokaárangur = Punktar*M1*M2*M3 

Hafi menn ekki starfrækt stöðvar 
sínar allan tíman á sama M3 marg-
faldara, er tekið vegið meðaltal, 
þ.e.: 

M3 = (10*P10+8*P8+5*P5) deilt 
með heildarpunktafjölda. 

Þar er P10 punktafjöldi með 
M3=10, P8 er punktafjöldi M3=8 og 
P5 er punktafjöldi með M3=5. 

9.  Flokkar 

Þátttaka er í fjórum flokkum: 

1.  Hlustarar 
2.  Nýliðar 
3.  HF/MF flokkur. 
4.  VHF/UHF flokkur. 

Hlusturum reiknast punktar skv. 5. 
lið á grundvelli fullgildra útileika-
QSO-a og QTC-a sem þeir heyra og 
skrá rétt. 

Þátttaka í HF/MF flokki og VHF/UHF 
flokki er alveg óháð og hvorki 
punktar né margfaldarar færast á 
milli þótt sami þátttakandi taki þátt 
í báðum flokkum.  Gildir það einnig 
um hlustara. 

10.  Dagbók 

Afriti af dagbók skal skila til um-
sjónarmanns útileikanna fyrir lok 
ágúst.  Þar skal skráð kallmerki, 
tími, dagsetning, band, punktar, 
margfaldarar og skilaboð, bæði 
send og móttekin.  Með þessu má 
fylgja samantektarblað, sem sýnir 
fjölda punkta á hverju bandi, flokk, 
kallmerki, nafn, heimilisfang og 
lokaárangur.  Ummæli um leikana 
eru vel þegin, ásamt ljósmyndum 
og frásögnum. 

11.  Vafaatriði 

Rísi einhver vafaatriði um túlkun 
reglna hefur stjórn ÍRA eða þeir 
sem hún tilnefnir endanlegt úr-
skurðarvald. 

Góða skemmtun! 

Benedikt Sveinsson, TF3CY, lauk 
nýlega við smíði 6 stika Yagi loft-
nets á 7 metra langri bómu á 
50.100 MHz fyrir EME fjarskipti, en 
það eru fjarskipti þar sem radíó-
merkjum er beint að yfirborði 
tunglsins þar sem þau endurkastast 
aftur til jarðar. Hann hafði þá verið 
í netsambandi við Lance Collister, 
W7GJ, sem býr í Montanaríki í 
Bandaríkjunum. Lance þessi hefur 
DXCC bæði á 2 metrunum og 6 
metrunum (u.þ.b. 2/3 hlutar DXCC 
sambanda hans á 6 metrum eru 
höfð með EME). 

Þann 19. júní var afstaða tunglsins 
hagstæð, miðað við útreikninga, til 
að hafa QSO á milli Montana og 
Reykjavíkur með því að stefna 
merkjum á 6 metra bandinu á 
tunglið og ákváðu þeir Benedikt og 
Lance að hafa “sked”. Til að gera 
langa sögu stutta, þá heyrði 
Benedikt merkin frá Lance, en 
merki Benedikts heyrðust ekki á 
hinum endanum. Loftnet Lance eru 
reyndar ekki af verri endanum, en 

hann notar fjögur 9 stika Yagi loft-
net sem eru fösuð saman (í fern-
ing). Tegund útgeislunar sem er 
notuð í EME samböndum er JT65a, 
sem TF3HZ flutti fyrirlestur um hjá 

ÍRA sl. vetur og greint var frá í 
síðasta hefti CQ TF. 

Hér er um spennandi nýjung að 
ræða, árangur Benedikts var mikið 
ræddur í félagsaðstöðu Í.R.A. í kjöl-
far þessarar tilraunar og var hann 
eðlilega mjög ánægður með 
þennan árangur. Hann er bjartsýnn 
á að það sé hægt að hafa EME QSO 
á 6 metrum við W7GJ jafnvel á 
100W með ofangreindu loftneti, en 
hann hefur þegar hafið smíði á 
magnara á 6 metrunum til að 
styrkja merkin frá sér. Þess skal 
getið að heimildir íslenskra radíó-
amatöra á 6 metrum miðast í dag 
við 100W, auk þess sem aðgangur 
okkar að bandinu er á víkjandi 
grundvelli. Tengiliður Í.R.A. gagn-
vart PFS hefur verið í sambandi við 
stofnunina og eru góðar líkur á 
veitingu sérstakra tímabundinna 
heimilda til notkunar á auknu afli á 
bandinu. 

Benedikt eru sendar hamingjuóskir 
með þann árangur sem þegar er í 
höfn. Margir félagsmenn munu 
fylgjast með þessum áhugaverðu 
tilraunum. Sjá nánar upplýsingar 
og ljósmyndir á heimasíðu 
Benedikts: http://www.tf3cy.is/ 

Byggt á frétt af vef ÍRA 

EME (Earth-Moon-Earth) radíósambönd fljótlega á 6m? 

Lance Collister, W7GJ, notar 4 stk. 9-stika Yagi-loftnet, sem fösuð eru 
saman til að ná EME-samböndum á 6 m bandinu.  Til þess þarf dálítið 
rúman bakgarð. 

Benedikt, TF3CY, hefur smíðað 6-stika Yagi-loftnet sem dugar honum til 
þess að heyra EME-merki  frá W7GJ í Montana, Bandaríkjunum.  Nú bíðum 
við þess að Benedikt takist að ná fullgildu sambandi. 

Til umfjöllunar: 

„The Rig Guide“. 

Höfundur: Steve White, G3ZVW. 

Útgefandi: Radio Society of Great 
Britain (RSGB). 

Útgáfuár: 2009. 

Stærð: 96 bls. í stærðinni A4. 

 

Nú á tímum kaupa flestir radíó-
amatörar tilbúnar stöðvar á 
markaði. Ekki er þó svo að skilja 
að heimasmíðar séu aflagðar, 
heldur smíða menn frekar auka-
hluti til að nota við stöðvarnar, 
svo sem RF magnara, loftnetsað-
lögunarrásir og aflgjafa. Reyndar 
má geta þess að amatörum hefur 
boðist í rúman áratug (frá 1998) 
að kaupa ósamsettar sendi-/
móttökustöðvar („modular kits“) 
frá fyrirtækinu Elecraft og hefur 
framleiðsla þess átt velgengni að 
fagna um allan heim, þ.m.t. hér á 
landi.  

Flestir vita af því að mikið úrval 
tilbúinna tækja er á markaði en 
fæstir hafa kunnað skil á fram-
leiðslunni. Þess vegna er bók sem 
„kortleggur“ markaðinn velkomin, 
fróðleg og til gagns fyrir radíó-
amatöra, hvort heldur þeir eru í 
tækjahugleiðingum eða hafa ein-
faldlega áhuga á tækjunum. Bókin 
sem hér er til umfjöllunar, „The 
Rig Guide“ er uppflettirit og veitir 
yfirlit yfir nýjar stöðvar og búnað 
á markaði í Bretlandi í árslok 
2008 jafnframt því að veita yfirlit 
yfir notaðar stöðvar allt frá árinu 
1990. Auk þess veita tæknilegar 
upplýsingar er gefið upp verð á 
nýjum tækjum, áætlað verð á 
notuðum tækjum og áætlað uppí-
tökuverð verslunar. Hafa ber í 
huga, að 17,5% virðisaukaskattur 
í Bretlandi er innifalinn í uppgefnu 
verði nýrra tækja (en virðisauka-
skattur er ekki tekinn af við-

skiptum með notuð tæki í Bret-
landi). Þá er virðisaukaskattur 
felldur niður þegar ný stöð eða 
búnaður er keyptur til Íslands frá 
Bretlandi, þar sem landið er utan 
ESB.  

Bókin skiptist í þrjá hluta. Í fyrsta 
hluta (bls. 4-10) eru leiðbeiningar 
um hvernig best má nýta upplýs-
ingarnar. Síðan kemur grein með 
ábendingum um hvað þarf helst 
að hafa í huga við kaup á nýrri 
stöð, þá grein með ábendingum 
er varða kaup á notuðum tækjum 
og loks grein með ábendingum, 
þegar fyrirhugað er að selja 
notaða stöð og/eða búnað. Loks 
er birtur  tækniorðalisti með skýr-
ingum (t.d. merking skamm-
stöfunarinnar FSK o.s.frv.). Í 
öðrum hluta (bls. 11-74) eru 
birtar almennar upplýsingar um 
tækin ásamt ljósmynd samkvæmt 
eftirfarandi: (1) Tegund og gerð 
tækis; (2) stutt tæknileg lýsing; 
(3) upplýsingar um tæknileg skrif, 
þ.e. hafi umsögn verið birt í 
RadCom tímaritinu; (4) útgangs-
afl ef sendimöguleiki er til staðar; 
(5) tíðnispan (tíðnisvið); (6) ítar-

legri tæknilegar upplýsingar (ef 
þörf er); og (7) verð á nýju tæki, 
áætlað verð á notuðu tæki og 
áætlað uppítökuverð verslunar. Í 
þriðja hluta (bls. 75-96) eru birtar 
umsagnir um eftirtalin tæki sem 
áður hafa birst í RadCom (tímariti 
RSGB): Elecraft K3 (100W heima-
stöð á HF og 50 MHz); Icom IC-
E92 (5W handstöð á 144-146 MHz 
og 430-440 MHz með „D-Star“); 
Kenwood TM-D710 (50W bílstöð á 
144-146 MHz og 430-440 MHz 
með „AvMap Geosat 5 Blu“), 
Watson Power-Mite-NF 
(13.8V/25A aflgjafi), Alinco DJ-
V17 (5W handstöð á 144-146 
MHz) og Yaesu FT-2000D (200W 
heimastöð á HF og 50 MHz). 

Bókin er skipulega upp sett og 
auðveld aflestrar enda er útgáfan 
2009 sú fimmta sem RSGB gefur 
út af þessu tagi. Hún er prentuð í 
stærðinni A4 sem hentar riti af 
þessu tagi mjög vel. Þar sem ís-
lenskir radíóamatörar panta tæki 
og búnað í a.m.k. í helmingi 
tilvika frá Bandaríkjunum, þarf að 
hafa í huga að upptalning í ritinu 
er ekki tæmandi, enda nokkur 
munur á framboði eftir mörkuðum 
(og á verði). Niðurstaða: Áhuga-
vert uppflettirit sem takmarkast 
við framboð tækja og búnaðar í 
Bretlandi. 

Bókin var keypt beint frá bókabúð 
RSGB í byrjun ágúst 2009 og 
greidd með korti. Hún kostaði 
1.692 krónur (með flutnings-
kostnaði, tollmeðferðargjaldi og 
7% virðisaukaskatti). Innkaups-
verð var £4.99. 

73 de TF2JB 

Jónas Bjarnason, TF2JB 

Bókahorn CQ TF 

DXCC staðan 

Enn breytist DXCC staðan við það 
að menn uppfæra af kappi. Há-
stökkvarinn að þessu sinni er Gulli, 
TF8GX, sem fer nú næstur á eftir 
Yngva, TF3Y. Auk þess leiðir Gulli 
SSB listann. Enn hefur enginn 
skráð DXCC á RTTY/Digital þó vitað 
sé um funheita DX menn í þeim 
hópi. Styttist vonandi í fyrstu RTTY/
Digital viðurkenninguna hjá félags-
mönnum.  

Gulli fékk amatör leyfi 1992. Lesa 
má nánar um það, stöðina hans og 
fleira á ágætri heimasíðu  http://
www.gi.is/TF8GX/. Óhætt er að 
segja að Gulli hafi verið nokkuð 
virkur og komið víða við í sínum 
tilraunum – einn síns liðs – eða þá í 
samfloti með öðrum.  

DX hornið óskar Gulla til hamingju 
með árangurinn og með að hafa 
farið í gegnum kortin í QSL 
skápnum. 

CQ WPX CW 

CQ WPX CW keppnin fór fram 
helgina 29. og 30. maí sl. Þegar 
mikið stendur til á böndunum fer 
undirritaður gjarnan á heimasíðu 
sem Matti heitinn, TF3MA (SK), 
benti okkur á fyrir nokkrum árum: 
http://www.gedds.alaska.edu/
AuroraForecast. og hefur reynst 
vel. Þetta er svona myndrænt og 
án mikillar fyrirhafnar – sem maður 
sér deyfinguna. Og mér hefur sýnst 
að hægt væri að treysta þessu 
svona praktískt talað. Við bætist 
svo breytingar í segulsviðinu í Leir-
vogi, K-stuðullinn, af heimasíðu 
TF3MA sem allir þekkja. Ekki leit 
það vel út, lagsmaður, dagana fyrir 
keppnina – eins og sjá má af 
myndinni sem hér fylgir. 

Enda kom í ljós að þátttaka var í 
minna lagi frá TF - hvort sem það 
var nú skilyrðunum um að kenna 
eða ekki. Skilyrðaspáin var svipuð 
(heldur skárri) seinni daginn. 
Tveimur CW loggum hafði verið 

Óskar Sverrisson, TF3DC 

DX hornið 

Gulli við stöðina sína, TF8GX, en hann hefur einnig staðið fyrir starfrækslu 
TF4RX í Flatey og TF7X í Vestmannaeyjum. 

skilað inn þegar þetta er skrifað 
samanborið við fjóra í SSB 
hlutanum en sú keppni fór fram 
síðustu helgina í mars. DX hornið 
gerir það meira að gamni sínu að 
segja frá þessu spábrölti og hvernig 
menn geta vegið og metið, þegar 
tíminn er af skornum skammti og 
menn vilja vera að þegar best 
lætur, ef svo má segja. Vitað er um 
fullkomnari upplýsingakerfi í notkun 
hjá amatörum í landinu og væri 
auðvitað fróðlegt að fá upplýsingar 
um þau frá notendum til dæmis hér 
á síðum CQ TF. 

Top band: Afl, tíðniheimildir o.fl. 

Í síðasta þætti sögðum við frá 
fyrsta 160m DXCC (138 lönd) hjá 
Þorvaldi, TF4M. Líklegt þykir að 
síðastliðinn vetur hafi verið ein-
stakur hvað varðar skilyrði á því 
bandi eins og bent hefur verið á. 
Vonandi heldur ævintýrið áfram 
eitthvað aðeins lengur. Frum-
kvöðlar í félaginu hafa stuðlað að 
auknum afl- og tíðniheimildum fyrir 
TF á Top band. Í Noregi eru 
heimildirnar eftirfarandi samkvæmt 
upplýsingum frá John, ON4UN: 

Norway 
1810 to 1850: 1000 W 
1850 to 2000: 10 W 

(1 KW during selected contests) 

Stjórn félagsins mun hafa tekið 
verkefnið uppá sína arma og verður 
fróðlegt að fylgjast með fram-
vindunni. 

DX hornið óskar lesendum gleðilegs 
sumars og vonar að sumarið nýtist 
til loftnetavinnu og til undirbúnings 
fyrir haustið og veturinn með fjölg-
andi sólblettum, betri tíð og nýjum 
tækifærum. 

73 og DX—Óskar, TF3DC 

 

ACTIVE: 

Aurora Forecast for Saturday, May 29, 2010  

DXCC Mixed DXCC CW DXCC SSB

TF3SV (SK) 349 TF3Y 234 TF8GX 270
TF3Y 309 TF3DC 216 TF5B 233
TF8GX 285 TF4M 199 TF4M 206
TF4M 264 TF8GX 160
TF3DC 251 TF2JB 118
TF5B 233
TF3IM 226
TF2JB 172
TF3G 155
TF2WLC 106

Af vef ARRL 20/6/2010.

DXCC staða okkar Íslendinga samkvæmt ARRL vefnum 

Félagsgjöld ÍRA 
Gjaldkeri minnir á félagsgjöldin sem eru 4000 kr.  Sendir verða út gíróseðlar en einnig má greiða þau í netbanka. 

Bankareikningur Í.R.A. er númer: 0116-26-7783. 

Kennitala félagsins er:  610174-2809. 

Þeir sem greiða inn á reikninginn, eru beðnir um að skrá í athugasemdir frá hverjum greiðslan er, 
ásamt kennitölu. 

73 — gjaldkeri, TF3G 

Fundargerðir stjórnar ÍRA 

Haldinn þriðjudaginn 30. mars 2010  
kl 18.00 að Skeljanesi. 

Mættir: TF2JB, TF3SG, TF3EE, TF3S-
TF3SNN og TF1JI. TF3GL og TF3BJ 
boðuaðu forföll. 

1.  Fundarsetning og samþykkt 
dagskrár 

Formaður setti fund kl. 18:03 og 
lagði fram tillögu að dagskrá sem var 
samþykkt. 

2.  Uppkast að fundargerð síðasta 
fundar lagt fram 

Uppkast að fundargerð fundar nr. 
8/2010 (frá 16. febrúar 2010) var 
lögð fram og samþykkt. 

3.  Erindi til afgreiðslu 

Erindi TF1JI um heimild til að setja 
upp 2m/70cm krossband endurvarpa 
í stað TF3RPB í Bláfjöllum (a.m.k. á 
meðan  TF1RPB er bilaður/
ónothæfur) lagt fram. Hugmynd Jóns 
er að nota tíðnina 145.500 MHz og 
finna sambærilega tíðni á 70 cm (í 
samræmi við bandplan). Samþykkt 
með öllum atkvæðum nema TF3SNN, 
að Í.R.A. styðji tilraunina. 

4.  Aðalfundur Í.R.A. laugardag-
inn 22. maí n.k. 

Formaður vakti athygli á ákvæðum í 
16. og 26. gr. félagslaga, annars-
vegar hvað varðar að fundarboð skuli 
póstlagt með a.m.k. þriggja vikna 
fyrirvara og hinsvegar, að berist 
stjórn frumvörp til lagabreytinga skuli 
þau send út saman með fundarboði. 
Samþykkt að fara þess á leit við rit-
stjóra CQ TF að þetta efni verði fylgi 
með í 2. tbl. blaðsins. 

TF3EE, gjaldkeri félagsins, kynnti 
stöðu félagssjóðs. Fram kom m.a., að 
fjárhagur er góður. Alls hafa um 160 
manns hafa greitt félagsgjöld á árinu. 

Önnur atriði.  Rætt  um tilvist nýliða-
sjóðs. Sveinn, TF3SNN telur að 
heimild sé til staðar um stofnun þess 
háttar sjóð. Framlög í sjóðinn hafi 
m.a. verið fengin með sölu á flóa-
markaði. 

5.  Atriði er varða félagið 

Vegna óska félagsmanna um útlán á 
bókum og diskum í eigu félagsins, 

var samþykkt heimild þess efnis, að 
lána megi út handbækur og diska í 
eigu félagsins. Haldið skal vel utan 
um útlán og þau skráð í þar til gerða 
bók. Útlánstími verði að jafnaði ekki 
lengri en vika í senn. 

Rætt um móttöku gjafa til félagsins. 
Skerpa þarf á skráningu gjafa til 
félagsins. 

Flóamarkaður hefur verið auglýstur 
sunnudaginn 11. Apríl n.k. Félagið 
mun selja gamla kompónenta og 
hluti. Sveinn, TF3SNN og Guð-
mundur, TF3SG munu hittast í 
vikunni og taka saman þá hluti og 
verðsetja. 

Staða loftneta. Endurnýja þarf 80 
metra spólu og topp á Hustler 
vertikal. Samþykkt að fresta kaupum 
á loftnetshlutum fram yfir aðalfund. 

Vinnudagur vegna uppsetningar á 
VHF/UHF loftnetum var ákveðinn 
sunnudaginn 18. apríl n.k. með fyrir-
vara um að veður hamli ekki. 

Heimasíða Í.R.A. og spjallþræðir 
félagsins. Sveinn, TF3SNN hefur 
boðað útlitsbreytingar á síðunni, og 
mun vinna að breyttri uppsetningu 
hennar í þrjá dálka. 

6.  Önnur mál 

„Calendar“ dags. 17. mars 2010 frá 
IARU Svæði 1 lá frammi á fundinum. 
Tekið var fyrir „Proposal 246“ sem 
varðar inngöngu landsfélags radíó-
amatöra í Svartfjallalandi (MARP). 
Meðmæli samþykkt og formanni falið 
að fylla út og senda tilheyrandi eyðu-
blað til IARU. 

Stefán Þórhallsson, TF3S, hefur fært 
félaginu að gjöf mælitæki og bækur. 
Mælitækjunum hefur verið komið 
fyrir í smíðaaðstöðu og eru Stefáni 
færðar innilegar þakkir frá félaginu. 

Guðlaugur Ingason, TF3GN, hefur 
fært félaginu að gjöf innbundið hefti 
af 15. tbl. Útvarpstíðinda frá 
septembermánuði 1946. Guðlaugi 
eru færðar innilegar þakkir. 

Rætt um hvernig standa skuli að 
móttöku gjafa sem félaginu berast. 

Tíðnimál. Rætt um auknar afl-
heimildir og aukið samfellt tíðnisvið á  
5MHz í ljósi erindis félagsins til PFS 
dags. 13. janúar s.l. Formaður skýrði 

frá því að hafa nýlega átt óformlegan 
fund með HRH og kvaðst bjartsýnn á 
að svar muni berast eftir páska. 

Ekki er enn búið að fylla í stöðu QSL 
Manager. Formaður hefur tekið þau 
kort sem félaginu hafa borist heim til 
sín til flokkunar. 

7.  Ákvörðun um dagsetningu 
næsta stjórnarfundar 

Stefnt skal að því að halda næsta 
stjórnarfund ca. 2 vikum fyrir aðal-
fund. 

8.  Fundarslit 

Fundi slitið kl 20.15.  
 (TF3SG ritaði fundargerð). 

Stjórnarfundur Í.R.A. 
nr. 9/2010 

Stjórnarfundur Í.R.A. nr. 
10/2010 

Haldinn laugardaginn 8. maí 2010 kl. 
12:00 að Skeljanesi. 

Mættir: TF2JB, TF3SG, TF3EE, TF-
3SNN og TF3BJ. TF3GL og TF1JI 
boðuðu forföll. 

1.  Fundarsetning og samþykkt 
dagskrár 

Formaður setti fund kl. 12:05 og 
lagði fram tillögu að dagskrá sem var 
samþykkt. 

2.  Uppkast að fundargerð síðasta 
fundar lagt fram til samþykktar 

Uppkast að fundargerð fundar nr. 
9/2010 (frá 30. mars 2010) var lagt 
fram og samþykkt. 

3. Erindi til afgreiðslu 

Lagt fram erindi til umsagnar frá Póst
- og fjarskiptastofnun dags. 29. f.m. 
er varðar umsókn Claudio Corcione 
um íslenskt kallmerki. Hann hefur 
kallmerkið KJ4MLX og er handhafi 
„General“ leyfisbréfs frá FCC. Hann 
hefur jafnframt kallmerkið IC8BNR og 
er handhafi “A“ leyfisbréfs frá ítalska 
PFS. Claudio hefur ekki framvísað 
HAREC leyfisbréfi frá Ítalíu. Engu að 
síður var samþykkt að Í.R.A. mæli 
með úthlutun PFS á N-leyfisbréfi til 
hans á grundvelli „General“ leyfis-
bréfs hans með tilvísan í 9. gr. reglu-
gerðarinnar annarsvegar, og hins-
vegar, þar sem Ísland er aðili að 
„EEC Recommendation (05)06“; sbr. 
viðbæti (e. appendix) á bls. 6 í út-
gáfu 2009, þar sem segir: „National 
novice licences of non-CEPT countries 

equivalent to the CEPT Novice 
Licence“ er sambærilegt „General“ 
leyfi í Bandaríkjunum. 

Erindi Jóns Þórodds Jónssonar, 
TF3JA, um gerð tilraunar með út-
sendingar frá félagsstöðinni yfir 
Internetið. Samþykkt að fresta af-
greiðslu erindisins til næsta fundar og 
TF3JA verði boðið að verða gestur 
fundarins vegna málsins. 

4.  Aðalfundur Í.R.A. 22. maí n.k. 

Skýrsla um starfsemi félagsins. For-
maður, TF2JB, kynnti drög að skýrslu 
um starfsemi félagsins 2009-2010. 
Drögin skiptast í þrjá hluta. Í fyrsta 
lagi, umfjöllum um starfsemina á 
starfsárinu. Í öðru lagi eru birtar 
fundargerðir stjórnar; og í þriðja lagi, 
ýmiskonar fylgiskjöl sem tilheyra 
starfsárinu. Stjórnarmenn komu með 
ábendingar á fundinum um það sem 
betur má fara, en voru að öðru leyti 
ánægðir með drögin. Miðað er við að 
dreifa skýrslunni á aðalfundi og vista 
í framhaldi á heimasíðu félagsins.  

Ársreikningur. Gjaldkeri, TF3EE, 
kynnti ársreikning félagsins sem 
vinnuplagg. Miðað fer við að reikn-
ingurinn verður tilbúinn og undir-
ritaður af endurskoðendum n.k. 
fimmtudag. Varaformaður, TF3SG, 
var gjaldkera til aðstoðar og er árs-
reikningurinn afar vel upp settur og 
greinargóður. Greidd félagsgjöld voru 
alls 163 samanborið við 123 á fyrra 
tímabili. Aukning er 33%. Skráðir 
félagsmenn eru 204 samanborið við 
176 á fyrra tímabili. Aukning er 16%. 

Önnur atriði. (1) Meðstjórnandi, TF3-
SNN, tekur að sér sem spjaldskrár-
ritari, í samvinnu við gjaldkera, að 
setja upp og annast um sérstaka skrá 
yfir félaga sem greitt hafa félags-
gjald. (2) Varaformaður, TF3SG, 
hefur áhyggjur af að aðalfundarboð 
hafi ekki borist öllum. Fram kom, að 
boðað hafi verið til aðalfundar á 
heimasíðu og á póstlista 2. apríl s.l. í 
tengslum við ábendingu um að laga-
breytingar þyrftu að berast stjórn 
fyrir 15. apríl. Þá var auglýsing með 
aðalfundarboði birt í forútgáfu CQ TF 
23. apríl á heimasíðu og síðan, í 
endanlegri útgáfu á sama stað 27. 
apríl. Í 16. gr. félagslaga segir: 
„Aðalfundur er löglegur ef til hans er 
boðað bréflega eða með auglýsingu í 
CQ TF. Fundarboð skal póstleggja 
eigi síðar en þrem vikum fyrir fundar-
dag“. Samkvæmt því, hefði þurft að 
póstleggja CQ TF til þeirra sem óska 
eftir prentaðri útgáfu CQ TF (en eru 
t.d. ekki með tölvu) eigi síðar en 1. 

maí s.l. Sá dagur og sá næsti eru 
hins vegar frí- og helgidagar, þannig 
að blaðið hefði þurft að póstleggjast 
eigi síðar en 3. maí s.l. Hringt var í 
ritstjóra af fundinum til að spyrjast 
fyrir um það, en ekki náðist samband 
við hann. Ljóst er, að ef CQ TF hefur 
farið í póst seinna en 3. maí 2010 
þarf að leita afbrigða á aðalfundi 
hvað varðar 16. gr. félagslaga. 

5.  Samþykkt útgjöld félagssjóðs 

Samþykkt að tillögu formanns, 
TF2JB, að félagssjóður festi kaup á 
New-Tronics Hustler G6-144B loftneti 
fyrir TF3RPC. Áætlaður kostnaður er 
um 35 þúsund krónur. 

Samþykkt að tillögu meðstjórnanda, 
TF3SNN, að félagssjóður festi kaup á 
„headphone preamplifier“ fyrir Vita- 
og vitaskipahelgar. Áætlaður 
kostnaður er um 9 þúsund krónur. 

6. Önnur mál 

Fram kom undir dagskrárliðnum að 
tekjur af flóamarkaði námu 3.100 
krónum. 

Læsing heimasíðunnar var rædd, 
m.a. hvað varðar aðgang að félags-
blaðinu CQ TF. 

Þar sem þetta var síðasti stjórnar-
fundur starfsársins tókust menn í 
hendur og þökkuðu hver öðrum 
ánægjulega viðkynningu og góð störf 
í þágu félagsins. 

7.  Fundarslit 

Fundi slitið kl 13:15. 

(TF3SG ritaði fundargerð). 

verða ábyrgðarmaður fyrir klúbbstöð 
sem verður hjá Björgunarsveit 
Hafnarfjarðar. Sótt er um TF3BH fyrir 
hana. Þetta var samþykkt enda hafi 
TF3BH ekki verið úthlutað fyrr. 

TF3JA kom til fundar kl. 20 og bar 
upp erindi sitt. Það fjallaði um ósk 
TF3JA um að prófa að tengja sendi-
viðtæki TF3IRA við tölvu svo hægt 
verði að starfrækja tækið úr fjarlægð 
yfir netið. Erindið var samþykkt með 
þeim skilyrðum að tækið verði ekki 
starfrækt nema einhver sé á 
staðnum, að gagnaflutningskvóti 
HSDPA tengingar félagsins verði ekki 
fullnýttur og að TF3JA haldi kynningu 
um þessa tækni og niðurstöður próf-
ana sinna. 

Stjórn skiptir með sér verkum og 
ákveður fundaáætlun. 
TF2JB var kjörinn formaður og TF3BJ 
og TF3JI voru kjörnir varamenn á 
aðalfundi. Samþykkt var að TF3EE 
yrði varaformaður, TF3SNN með-
stjórnandi, TF3G gjaldkeri og TF3UA 
ritari. 

Skipan embættismanna, þ.m.t. í 
nýtt embætti um rekstur netmiðla. 
Nokkrar umræður urðu um tillögu að 
nýju embætti sem nefnt er 
„rekstrarstjóri vefmiðla“. Þykir skyn-
samlegt að hafa einn mann sem 
ræður yfir aðgangi að heimasíðu, 
Yahoo og ÍRA-spjalli, getur úthlutað 
honum til félagsmanna og séð um 
annan tilfallandi rekstur. Samþykkt 
var að stofna þetta embætti og fela 
það TF3SNN. Önnur skipan 
embættismanna kemur fram í við-
hengi við þessa fundargerð (bls. 4 í 
þessu hefti CQ TF). 

Aðalfundur ÍRA 22. maí sl.  
Aðalfundur var haldinn utan félags-
heimilisins í fyrsta skipti um árabil. 
Tókst þetta vel og reyndist ekki dýrt. 
Vel var mætt á fundinn. Á fundinum 
skilaði nefnd um endurúthlutun kall-
merkja niðurstöðu sinni en í henni 
voru TF5B, TF3HP, TF3JA, og TF3KX. 
Nefndin var ekki einróma og liggja 
fyrir tvö álit frá henni. Aðalfundur 
vísaði málinu til úrlausnar hjá stjórn 
sem mun taka það á dagskrá á fundi 
sínum í náinni framtíð. 
Á aðalfundinum kynnti TF3DX yfirlit 
um árangur 14 seinustu prófa. Fram-
setning hans vakti mikla athygli og 
tekið var eftir hve margir hafa staðist 
próf en aðeins um þriðjungur þeirra 
hefur sótt um leyfi. Rætt var um 
leiðir til að fjölga þeim sem sækja um 
leyfi. 

Stjórnarfundur Í.R.A. nr. 1 
1. júní 2010 

Fundarstaður: Félagsheimilið. 

Mættir: TF2JB, TF3BJ, TF3JI, TF3EE, 
TF3SNN, TF3G, TF3UA. 

Setning fundar og samþykkt dag-
skrár:  Formaður setti fund kl. 18:07 
og var tillaga hans að dagskrá sam-
þykkt samhljóða. 

Fundargerð fyrri stjórnar var reifuð 
og spurt um umsókn Claudios 
Corcione. Hún fékk jákvæða með-
höndlun hjá P&F og getur Claudio 
vitjað leyfisbréfs síns. 

Erindi til afgreiðslu.  
Bréf frá P&F um Lárus Björnsson. 
Lárus stóðst N-próf í apríl. Hann 
sækir um TF3LR og er mælt með því 
að hann fái TF3LRN þar til hann hefur 
staðist G-próf og fær þá TF3LR, enda 
hafi kallmerkinu ekki verið úthlutað 
fyrr. Jafnframt sækir Lárus um að 

Í eftirfarandi töflu hafa verið teknar saman upplýsingar um helstu DX-keppnir á næstu mánuðum, en að auki fara fram 
ýmsir minni keppnisviðburðir um nánast hverja helgi ársins.  Fyrirvari er gerður um áreiðanleika upplýsinganna sem 
hér koma fram og bent er á ítarlegri keppnisdagatöl s.s. http://www.sk3bg.se/contest/ og http://
www.hornucopia.com/contestcal/.  

Helstu DX-keppnir í júlí til október 2010 

Dags. Tími Heiti keppni Mótun Bönd Skilaboð 

1. júlí 00:00-23:59 RAC Canada Day Contest CW, SSB 1,8-144 MHz RS(T) + raðnúmer 

3.-4. júlí 11:00-10:59 DL DX RTTY Contest 
RTTY, 
PSK 3,5-28 MHz RST + raðnúmer 

10.-11. júlí 12:00-11:59 IARU HF World Championship CW, SSB 1,8-28 MHz RS(T) + ITU svæði 

24.-25. júlí 12:00-11:59 IOTA Contest CW, SSB 3,5-28 MHz RS(T) + raðnr.+IOTA nr. 

31. júl-2. ág. 
Sjá aðaltíma, 
en annars öll 

helgin 
TF útileikar Allar HF / VHF RS(T)+raðnúmer + fleira 

7. ág 00:00-23:59 EU HF Championship CW, SSB 1,8-28 MHz RS(T)+leyfisbréfsár 

8.-9. ág 00:00-23:59 WAEDC; Europa DX Contest CW 3,5-28 MHz RST+raðnúmer 

21.-22. ág. Þrjú tímabil SARTG RTTY Contest, RTTY 3,5-28 MHz RST+raðnúmer 

28.-29. ág 12:00-12:00 YO DX Contest CW, SSB 3,5-28 MHz RST+raðnúmer 

28.-29. ág 12:00-11:59 SCC RTTY Championship RTTY 3,5-28 MHz RST+raðnúmer+leyfisbréfsár 

4.-5. sep 00:00-23:59 All Asian DX Contest SSB 3,5-28 MHz RS(T)+aldur þátttakanda 

11.-12. sep 00:00-23:59 WAEDC; Europa DX Contest SSB 3,5-28 MHz RS(T)+raðnúmer 

18.-19. sep 12:00-11:59 Scandinavian Activity Contest CW 3,5-28 MHz RST+raðnúmer 

25.-26. sep 00:00-23:59 CQ WW RTTY DX Contest RTTY 3,5-28 MHz RST+CQ Zone (40) 

2.-3. okt. 08:00-07:59 Oceania DX Contest SSB 1,8-28 MHz RS + raðnúmer 

9.-10. okt. 12:00-11:59 Scandinavian Activity Contest SSB 3,5-28 MHz RS(T)+raðnúmer 

9.-10. okt. 08:00-07:59 Oceania DX Contest CW 1,8-28 MHz RST + raðnúmer 

23.-24. okt. 15:0-14:59 Stew Perry Topband Warmup CW 1,8 MHz RST + GridSquare 

30.-31. okt. 00:00-23:59 CQ WW DX SSB SSB 1,8-28 MHz RS + CQ Zone (40) 

Haustið er keppnistími fyrir radíóamatöra og hér eru ábendingar um nokkra viðburði sem ættu að höfða sérstaklega 
til íslenskra amatöra. 

Scandinavian Activity Contest (SAC) er norræn keppni og skiptast norðurlöndin á meginlandinu um að standa fyrir 
henni.  Við uppgjör stiga eru m.a. talin saman heildarstig stöðva í hverju norðurlandanna og þar eru tækifæri fyrir 
íslenska radíóamatöra til að ná framúrskarandi árangri meðal frænda okkar. 

SARTG keppnin er haldin af hinni norrænu “Scandinavian Amateur Radio Teleprinter Group” og oft standa íslenskar 
stöðvar sig vel í keppni meðal annarra stöðva á norðurlöndunum. 

Samskiptavefur stjórnar og 
skjalasafn á netinu. 
Lagt var til að leggja niður þjónustu 
þá sem stjórn hefur notið á vef 
Yahoo. Í staðinn verði stofnað svæði 
hjá Google þar sem bæði er hægt að 
starfrækja póstþjón og hafa miðlæga 
geymslu fyrir skjöl sem eru í vinnslu. 
Þetta var samþykkt. 

Önnur mál 

Formaður hafði samband við Hörð R. 
Harðarson hjá P&F og tilkynnti 
honum um aðalfund og nýja stjórn 
ÍRA. Hann mun jafnframt tilkynna 
breytingarnar til NRAU, IARU og 
senda formlega tilkynningu til P&F.  
Minnt var á að lokafrestur til að skila 
greinum í næsta CQTF er 20. júní.  
Umræður urðu um það hvort birta 
skuli fram gengnar lagabreytingar á 

heimasíðunni til hliðar við gildandi 
félagslög. Ákveðið var að fresta 
frekari umræðu til framtíðarfundar.  
Umræður urðu um QSL-þjónustu 
félagsins. Samþykkt var að bjóða 
QSL-stjórum félagsins til fundar við 
stjórn á næstunni. 

Fundi slitið kl. 20:45 

Sæmundur E. Þorsteinsson, TF3UA 

Frh. frá bls. 22 



CQ TF 24 3. tbl.—júlí 2010 

Sendandi / Please return to: 
Íslenskir radíóamatörar, P.O. Box 1058 

121 Reykjavík, ICELAND 

Kallsvæðaskipting fyrir amatör radíóstöðvar á Íslandi 

TFØ er lokað svæði sem umlykur óbyggðir og miðhálendi landsins að undanskildum mannvirkjabeltum.  Lokaða 
svæðið og mannvirkjabeltin eru samkvæmt skilgreiningu samvinnunefndar um svæðisskipulag miðhálendisins.  Í 
mannvirkjabeltum miðhálendisins gildir venjuleg kallsvæðaskipting eftir staðsetningu miðað við stjórnsýslumörk.  


